
MINUTI

Il-Minuti tal-Laqgħa Nru 75, li saret fl-24 ta’ Settembru 2025, ġew ikkonfermati. 

IĊ-CHAIRPERSON (Onor. Darren Carabott): Bħalma għamilna fl-aħħar laqgħa, meta kien hemm tibdil fil-kompoiżizzjoni tal-Membri tan-naħa tal-Gvern fuq il-Kumitat, illum nawguraw lill-Onor. Mario de Marco, li ngħaqad mal-Kumitat minflok l-Onor. Claudette Buttigieg. Bħalma awgurajt lill-Membri tal-Gvern, nawguralek, Onor. De Marco, il-ħidma t-tajba fuq dan il-Kumitat biex flimkien nagħmlu x-xogħol importanti li għandna bżonn bl-iskrutinju, b’mod partikolari, fuq rapporti u x-xogħol li jsir min-naħa tal-Uffiċċju Nazzjonali tal-Verifika (NAO). 

L-Onor. Alex Muscat. 

ONOR. ALEX MUSCAT: Sur President, ningħaqdu miegħek billi nirringrazzjaw lill-Onor. Claudette Buttigieg għall-kontribut li tat fil-Public Accounts Committee (PAC), u konvint li l-Onor. Mario de Marco jista’ jagħti kontribut siewi f’dan il-Kumitat. Nixtieq ukoll biex għan-nom tal-Gvern, peress li din hija l-ewwel laqgħa tal-PAC minn wara ġurnata importanti għalik, nixtieq li għan-nom tal-Gvern nerġa’ nifraħlek. 

IĊ-CHAIRPERSON: Nirringrazzjak.  Nistgħu issa ngħaddu għall-korrispondenza.


KORRISPONDENZA

IĊ-CHAIRPERSON: Nibda billi ninforma lill-Kumitat li rċevejna t-termini ta’ riferenza min-naħa tal-NAO fir-rigward tat-talba, li kienet saret f’Awwissu tas-sena li għaddiet min-naħa tal-Membri tal-Oppożizzjoni, għal investigazzjoni fir-rigward ta’ numru ta’ rapporti marbuta mal-Aġenzija Identità, Jobsplus u l-Ministeru għall-Intern. 

Kellna korrispondenza wkoll fir-rigward tas-suġġett preċedenti li kien qed jinvestiga dan il-Kumitat, u ċjoè “Kontinwazzjoni tal-eżami tar-Rapport tal-Awditur Ġenerali Evaluating the role of the Malta Film Commission in Promoting the Maltese Film Industry, kif ukoll tal-kontijiet tal-awtoritajiet statutorji, inkluż organizzazzjonijiet parastatali, li jaqgħu taħt il-Ministeru għat-Turiżmu u l-Ministeru għal Għawdex għas-snin 2020, 2021, 2022, 2023 u 2024.” Dwar dan kellna risposta min-naħa tal-Ministeru għal Għawdex u l-Ippjanar, datata 30 ta’ Settembru, u jekk mhemmx oġġezzjoni din il-korrispondenza tkun tista’ tittella’ fuq il-website tal-Kumitat. 

Korrispondenza oħra rigward l-istess suġġett waslet għand il-Kumitat fil-21 ta’ Lulju u fit-18 ta’ Awwissu mingħand il-Malta Film Commission (MFC), però rrid nissenjala li għad fadlilna informazzjoni li għad trid tasal, għalkemm irrid ninnota li rċevejna korrispondenza min-naħa tas-Segretarju Permanenti, Kevin Mahoney, fejn qalilna li hu qiegħed jiġri wara l-MFC biex tingħata din l-informazzjoni min-naħa tagħhom.  Infakkar li għad fadal tasal quddiem dan il-Kumitat rendikont ta’ kif u fiex intnefqu s-€7.2 miljun, li l-MFC ingħatat fil-Baġit bejn l-2019 u l-2023, u l-provi biex jissostanzjaw il-pagamenti li saru. Dan kien mitlub mill-Kumitat fil-laqgħa li saret fl-4 ta’ Frar 2025. Jiġifieri minn Frar sal-lum għadna qegħdin nitolbu din l-informazzjoni.  Nifhem li s-Segretarju Permanenti m’għandux jedd dirett hu, però rridu nesiġu li jkun hawn kollaborazzjoni sħiħa mal-Kumitat u mal-Parlament ta’ Malta. 

L-Onor. Muscat.

ONOR. ALEX MUSCAT: Sur President, nistgħu naqbdu prassi li l-korrispondenza tiġi ċċirkolata lill-Membri qabel il-laqgħa tal-Kumitat sabiex nilħqu naqrawha? 

IĊ-CHAIRPERSON: Iva, bil-qalb kollha. Ngħaddi issa għall-aħħar korrispondenza li għandna għal-lum, li hija datata 29 ta’ Settembru u hija mibgħuta mis-Sur Joseph Caruana, u li fiha ngħatat kjarifika li kienet intalbet min-naħa ta’ dan il-Kumitat.  Fil-fatt din tgħid hekk: 

“Nagħmel referenza għall-aħħar laqgħa tal-PAC li saret l-Erbgħa, 24 ta’ Settembru 2025, bl-aġenda:  Kontinwazzjoni tar-Rapport tal-Awditur Ġenerali maħruġ f’Mejju 2022, Ministry for Finance and Employment: An Analysis on Revenue Collection Financial Year 2020, fejn bħala Amministrazzjoni tat-Taxxa u d-Dwana tajna spjega dwar il-ġbir mit-taxxi li sar fis-sena 2020 kif ippublikat mill-Uffiċċju Nazzjonali tal-Verifika. Għaldaqstant qed nehmez kopja li turi l-andament tal-ġbir, mhux biss f’dik is-sena partikolari imma wkoll fis-snin ta’ wara, fejn il-ġbir kompla jiżdied minn sena għal oħra.

Barra minn hekk, b’referenza għall-mistoqsija dwar in-numru ta’ 1467 investigazzjonijiet, hekk kif ġie ippublikat f’paġna 52 tal-istess rapport, qed nehmez il-lista bit-dettalji tal-ispezzjonijiet u verifiċi li saru matul is-sena 2020 għall-attenzjoni tal-Kumitat.”.

Li kien ġara fl-aħħar laqgħa kien li ntalbet spjega dwar in-numri definiti ta’ investigazzjonijiet li hemm imsemmija fir-rapport tal-NAO, u din hija l-ispjega li rċevejna.  

Ma naħsibx li hemm diffikultà li l-korrispondenza u l-annessi jittellgħu b’mod pubbliku, u allura jsitgħu jittellgħu. 

L-Onor. Alex Muscat. 

ONOR. ALEX MUSCAT: Sur President, jekk mhijiex problema, nibdew bil-preżentazzjoni li għandna llum u niġu lura dwar il-materja tal-korrispondenza aktar tard. Pereżempju, milli qed nara, l-informazzjoni mill-MFC diġà ġiet mgħoddija. 

IĊ-CHAIRPERSON: Le, hemm parti li ma ntbagħtitx. 

ONOR. ALEX MUSCAT: Però hawnhekk is-Segretarju Permanenti qed jagħmilha ċara li in vista tal-korrispondenza li kellna... (Interruzzjonijiet)

ONOR. ALEX MUSCAT: X’ma ntbagħatx eżattament? 

IĊ-CHAIRPERSON: Dik il-biċċa li qrajt jien. Jien ma qrajtx il-korrispondenza kollha, imma qrajt... 

ONOR. ALEX MUSCAT:  Imma dawn ma kenux bagħtulna excel sheet bl-informazzjoni? 

IĊ-CHAIRPERSON: Kienu bagħtu excel sheet bl-ammonti u bir-reference number, imma aħna mbagħad konna tlabna l-kjarifika tagħhom.

ONOR. ALEX MUSCAT: Jiġifieri r-rendikont ta’ kif intnefqu s-€7.2 miljun kien intbagħat  imma aħna konna tlabna xi kjarifiċi. 

IĊ-CHAIRPERSON: Kienet intbagħtet excel sheet b’ammonti u b’reference number u konna tlabna li dawn l-ammonti jiġu spjegati b’tali mod li jgħidulna kif u fuq xiex intnefqu u l-prova tagħhom. Dik l-informazzjoni għadha ma waslitx. 

ONOR. ALEX MUSCAT:  Għal dak li għandu x’jaqsam mal-Ministeru għal Għawdex… 

IĊ-CHAIRPERSON: Dik l-informazzjoni rċvejniha. 

ONOR. ALEX MUSCAT: Imma għandna l-awtorizzazzjoni min-naħa tagħhom biex din l-informazzjoni – li milli qed nara, fl-opinjoni tiegħi, hija kummerċjalmenet sensittiva għax kien hemm bidders privati oħra – tittella’ fuq il-website? 

IĊ-CHAIRPERSON: Fil-kas nistaqsuhom, u jekk ir-risposta tkun li m’għandhomx oġġezzjoni tista’ titella’.  Naqblu?

ONOR. ALEX MUSCAT:  Iva, tkun tista titla’ jekk ikollna l-konfort min-naħa tagħhom. 

IĊ-CHAIRPERSON: Fil-kas tintalab kjarifika u jekk m’hemmx oġġezzjoni tittella’, u jekk hemm oġġezzjoni ma tittellax, jew inkella ma tittellax il-parti sensittiva. 

Nistgħu issa ngħaddu għall-main item li għandna għal-lum.

KONTINWAZZJONI TAD-DISKUSSJONI DWAR IR-RAPPORT TAL-UFFIĊĊJU NAZZJONALI TAL-VERIFIKA MINISTRY FOR FINANCE AND EMPLOYMENT: AN ANALYSIS ON REVENUE COLLECTION FINANCIAL YEAR ENDING 2020

IĊ-CHAIRPERSON: Illum għandna quddiemna lis-Sur Paul Zahra sabiex jagħtina l-informazzjoni, u nibda biex nitolbu jingħaqad magħna fuq il-mejda. 

Is-Sur Paul Zahra, Segretarju Permanenti fil-Ministeru għall-Finanzi, ħa postu madwar il-mejda.

IĊ-CHAIRPERSON:  Nerġa’ nfakkar li quddiem dan il-Kumitat ikollna investigazzjonijiet li fihom ikollna x-xhieda, però fuq talba tal-Gvern mhijiex qed issir xhieda taħt ġurament imma qed tingħata bħala informazzjoni lil dan il-Kumitat. Għaldaqstant, Sur Zahra, m’iniex se nitolbok jekk se tridx tixhed b’ġurament jew b’dikjarazzjoni, u se nibda billi nitolbok tagħmel introduzzjoni fir-rigward tal-kariga li tokkupa, iż-żmenijiet li ilek tokkupaha, u wara se nagħmillek domanda dwar korrispondenza li kienet intbagħtet lilek sabiex tagħmel kjarifika dwarha. 

IS-SUR PAUL ZAHRA (Segretarju Permanenti fil-Ministeru għall-Finanzi): Jien ili Segretarju Permanenti fil-Ministeru għal Finanzi għal dawn l-aħħar tliet snin u nofs, għalkemm fil-passat kont għamilt żmien ukoll bħala Segretarju Permanenti fl-istess Ministeru. 

IĊ-CHAIRPERSON: Sur Zahra, ħa nerġa’ nqajjem il-punt li kien hemm f’korrispondenza  li kien irċieva dan il-Kumitat fl-4 ta’ Awwissu 2020 mingħand il-Ministeru għall-Finanzi u s-Servizzi Finanzjarji dwar “uncollectable arrears of revenue”. Quddiem dan il-Kumitat kien hawn seduta fl-4 ta’ Lulju 2016 – meta ovvjament il-Kumitat kien kompost differenti – fejn kien tqajjem dan il-punt, u wara kienet intbagħtet din il-korrispondenza li semmejt min-naħa tas-Segretarju Permanenti għall-Finanzi, is-Sur Alfred Camilleri, b’konsultazzjoni mal-NAO. 

Sur Zahra, min-naħa ta’ dan il-Kumitat kienet intbagħtitlek korrispondenza biex, l-ewwel nett, naraw jekk kienx hemm xi diskussjoni minn dakinhar ‘l hawn u  jekk kienx hemm progress. Diġà kellna l-ispjega min-naħa tal-NAO, però xtaqna nkunu nafu jekk inbidlitx il-pożizzjoni tal-Ministeru minn dakinhar  sal-lum. 

IS-SUR PAUL ZAHRA: L-issue ta’ arrears of revenue, normalment tqum f’kull rapport tal-Awditur Ġenerali li jiġbed l-attenzjoni, kif inhu l-kompitu tiegħu, għal xi flus il-Gvern għandu jiġbor f’sena partikolari, jew fuq medda ta’ snin, kif jakkumulaw matul is-snin. F’diversi rapport tiegħu, l-Awditur Ġenerali jissottolinja li hemm arrears of revenue li fuq il-karta jidhru li huma flus li jistgħu jinġabru meta kemm ix-xjenza marbuta mal-professjoni, kif ukoll il-fatti proprji juru li dawn mhumiex flus li jistgħu xi darba jinġabru. U dawn l-ammonti huma kbar, u billi l-ammonti huma kbar inħasset il-ħtieġa – u nifhem il-background li fih inkitbet din l-ittra mill-predeċessur tiegħi fl-2020 wara konsultazzjoni mal-NAO u mal-Awditur Ġenerali nnifsu – li wieħed għandu jirrifletti ftit kif din iċ-ċifra – u li fiha nfisha llum ma tfisser xejn, jew inkella li parti minnha mhijiex reali – wieħed jista’ jibda jindirizzaha. Però jindirizzaha mhux billi d-dipartiment jagħmel l-eżerċizzju li jidhirlu li għandu jagħmel u tieqaf hemm, imma li jkun hemm konsutlazzjoni mal-NAO biex il-metodoloġiji li wieħed ikun qed jaħdem bihom jiġu diskussi u jiġu maqbula wkoll, imbagħad dak l-eżerċizzju jitpoġġa fir-rapport tal-Awditur Ġenerali, biex ikun hemm it-trasparenza kollha, u jekk dan il-Kumitat ikun jixtieq jiddiskutih allura jkun hemm l-opportunità li jagħmel proprju hekk. 

Meta jien sirt Segretarju Permanenti fil-Ministeru għall-Finanzi, l-ewwel laqgħa li għamilt ma’ third parties kienet proprju mal-Awditur Ġenerali.  U din l-issue kienet waħda mill-affarijiet li jien u l-Awditur Ġenerali tkellimna dwarha, u rajna x’kienu l-ħsibijiet tagħna dwarha. U l-ħsibijiet, kemm tiegħi kif ukoll tal-Gvern, għadhom broadly l-istess, fis-sens li hawn dawn l-arrears of revenue, uħud minnhom huma revenue li huwa uncollectable u allura mhumiex reali, u uħud minnhom ma jistgħux jinġabru. U jista’ jkun hemm diversi raġunijiet għal xiex dan ikun; jista’  jkun għax huma arretrati li ġew preskritti, jista’ jkun huma arrears of revenue li nħolqu meta s-sistemi elettroniċi li kienu joperaw matul is-snin – irridu nżommu f’moħħna li dawn arretrati akkumulaw matul medda kbira ta’ snin – ma kenux sofistikati biżżejjed u awtomatikament kienu jikkreaw hypothetical tax li hija dovuta. Però dik it-taxxa mhux bilfors li kienet dovuta, fis-sens li, pereżempju, tkun twaqqfet kumpanija, din qatt ma tkun operat, imma għax tkun twaqqfet u rreġistrat għall-VAT, is-sistema tkun għamlet assessment ta’ kemm suppost tinġabar taxxa, imbagħad, wara żmien jirriżuilta li l-kumpanija ma teżistix għax għalqet, jew qatt ma operat, imma dak l-ammont ikun għadu dovut.  Jiġifieri hemm numru ta’ ċirkostanzi li wieħed jista’ faċilment jidentifika u jaqbel dwarhom.  Jekk naraw liema huma dawn iċ-ċirkostanzi, naraw kemm hemm flus li on paper jidhru li huma arrears of revenue li però nafu li huma paper transactions li ma jfissru xejn, nistgħu naqblu ma’ dik il-metodoloġija biex innaddfu l-kotba. Naħseb b’dak il-mod inkunu qegħdin mhux biss nagħtu rendikont aktar accurate u korrett ta’ x’hemm arrears of revenue – għax l-Awditur jagħmel assessment tar-rapporti li jagħmel il-Gvern – imma jkun hemm aktar focus fuq dak li huwa materjali u rilevanti.  Għax huwa inutli li ngħidu li għandna niġbru “dawn” il-flus, għax m’aħniex se niġbruhom għax, uħud minnhom, mhux veru huma dovuti.  U allura naħseb li dak huwa l-ewwel eżerċizzju li wieħed irid jagħmel. 

Fl-ittra tiegħu, is-Sur  Camilleri jidentifika numru ta’ passi, u jien nissuġġerixxi li wieħed jibdihom bil-mod il-mod.  Hemm numru ta’ passi li huma faċli li wieħed jagħmel, u minn hemm inkunu bdejna nnaddfu dan il-proċess. U għalfejn dan huwa neċessarju li jsir? Illum, bħalma żgur il-Kumitat jaf, id-Dipartiment tat-Taxxi – li llum jinkorpora t-taxxi kollha tal-pajjiż bil-merger li saret fil-Malta Tax and Customs Administration (MTCA) – qed jinvesti ħafna, u se nkomplu ninvestu ħafna, fit-teknoloġija biex is-sistemi elettroniċi u diġitali li jeżistu llum u li uħud minnhom imorru lura ħafna snin, saħansittra sa minn meta ddaħlet il-VAT u anke qabel... Uħud mis-sistemi huma antiki, kibru matul is-snin, imma mhux dejjem jitkellmu flimkien. Sar eżerċizzju, anke wara li kien hemm konsultazzjoni mal-International Monetary Fund (IMF), jiġifieri d-Dipartiment tat-Taxxa u l-Ministeru ħadmu mill-qrib mal-IMF biex pprovdewlna technical assistance biex inħarsu  lejn l-istrutturi tad-Dipartimenti tat-Taxxa, il-metodi li qegħdin jużaw u dawn ħallew ir-riżultat tagħhom. U rrid ngħid li għadna għaddejjin b’dan is-sapport mill-IMF, però sar investiment fl-IT f’dan il-qasam, għalkemm l-ikbar investiment se jibda jsir issa, biex ikollna sistema waħda diġitali li tiġbor it-taxxi kollha tal-pajjiż u allura jkun aktar faċli li jitkellmu ma’ xulxin. Ikun aktar faċli wkoll li sistema oħra tal-IT, li d-Dipartiment investa fiha, is-SAS, li tgħin biex wieħed ikun jista’ jiffoka fuq il-patterns ta’ kif jinġabru t-taxxi, fejn jista’ jkollok variations, fejn għandek tħares biex tkun tista’ tinvestiga, ikollha bażi aktar wiesgħa ma’ xiex tagħmel il-handshake ħalli tagħtik riżultati aħjar. U allura, la se nagħmlu sistema ġdida tal-IT, naħseb huwa tajjeb u huwa appropriate li we populate the new system b’data li hija vera u mhux b’data li hija ħażina. Jekk hemm xi ħadd li għandu jagħti taxxa lill-Gvern, kwalunkwe tip ta’ taxxa, għandu jidħol fis-sistema l-ġdida, però jekk hemm xi ħadd li qatt ma kellu jagħti, għax huwa proċess mekkaniku u kienet stima li qatt ma mmaterjalizzat u l-kumpanija għalqet, ikun inutli li noqogħdu ndaħħluh fis-sistema l-ġdida biex ngħidu li għandna sistema li qed tiġbor din it-tip ta’ data li naf li hija ħażina. Jiġifieri anke t-timing ta’ dan l-eżerċizzju, li nibdew nagħmlu cleaning up ta’ dak li hu ovvju, huwa propizju ħalli meta jkollna s-sistema l-ġdida in place and we start populating it, we populate it with the correct  taxpayers li għandhom jagħtu u mhux b’data li a priori naf li hija ħażina. Naħseb li dak huwa eżerċizzju importanti ħafna. 

IĊ-CHAIRPERSON: Ħa nagħmilha f’termini sempliċi ħafna ta’ accounts bażiku. Jekk qed nifhem sew, jiġi adottat il-kunċett ta’ writing off ta’ ċerti ammonti li llum il-ġurnata fuq il-karta forsi qed juru bilanċ totalment differenti minn dik li hija r-realtà. Però ħa nagħmillek domanda li forsi se tkun naqra aktar antipatika. Fl-aħħar mill-aħħar jien Membru tal-Oppożizzjoni u nixtieq nistaqsik x’konfort se tagħtini li dak li se tneħħi huwa minnu, huwa ġust, u huwa ovvju. Inti użajt il-kelma ovvju. Huwa xogħol li forsi għall-Gvern huwa ovvju imma għalija u għall-poplu Malti għalfejn hu ovvju? 

IS-SUR PAUL ZAHRA: Hija mistoqsija tajba ħafna li aħna staqsejniha wkoll internament. L-iskop tal-eżerċizzju mhuwiex biex naħfru t-taxxi jekk dawn huma dovuti. Din mhijiex amnestija imma huwa eżerċizzju li bih biex naġġornaw il-kontijiet tagħna mar-realtà. Għaliex wieħed għandu jemmen f’dan l-eżerċizzju? L-ewwel nett, aħna qegħdin ngħidu li lesti li nidentifikaw b’mod xjentifiku x’inhuma l-metodoloġiji li qegħdin nużaw ta’ x’inhu bad debt, se nkunu qegħdin f’diskussjonijiet mal-Awditur Ġenerali, jiġifieri mill-ewwel aħna u naħdmu diġà qegħdin soġġetti għal skrutinju, kważi agreement, mill-Awditur Ġenerali. Jekk l-Awditur Ġenerali mhux se jaqbel, dak il-ħin issir id-diskussjoni, u dak li ma nkunux qed naqblu fuqu, m’aħniex se nagħmluh.  L-iskop huwa li ssir xi ħaġa in an orderly and transparent way li kulħadd ikun komdu biha. Dak li jkun ġie maqbul bejn il-Ministeru għall-Finanzi u l-Awditur Ġenerali carries some wieght, però barra minn hekk fl-ittra hawn ukoll li l-Awditur Ġenerali jagħmel riferenza għal dan l-eżerċizzju fir-rapport annwali tal-Uffiċċju tiegħu.  U jien naħseb li l-Awditur Ġenerali mhux se jikteb, f’dokument tiegħu, xi ħaġa li hu ma jaqbilx magħha. It-tmien bullet li elenka s-Sur Alfred Camilleri fl-ittra tiegħu, jgħid li: 

“All arrears clearances would be reported individually by the NAO. The latter would publish such arrears clearance in its annual report.”. 

Mela hemmhekk hemm ukoll element ieħor addizzjonali, fejn l-NAO mhux biss ikun qed jaħdem mal-Finanzi – l-ownership se jibqgħu l-Eżekuttiv u l-Finanzi – imma  se jkun komdu biżżejjed – u aħna se niżguraw li se jkun qed iħossu komdu biżżejjed – li jagħmilha fir-rapport annwali tiegħu. Dak hu li qed jiġi propost hawnhekk. U jekk jagħmilha fir-rapport annwali tiegħu naħseb li jkun komdu b’dak li jkun qed isir, għax kieku jiġbed l-attenzjoni u jgħid li mhux qed jaqbel ma’ ċerti affarijiet. Mela se jkun hemm dak is-safeguard. Barra minn hekk, safeguard finali huwa dan il-Kumitat li se jkollu dan ir-rapport tal-NAO, u jista’ jgħajjat individwi, anke min-naħa tal-Gvern, sabiex jispjegaw il-proċessi u l-metodoloġiji biex ikun hemm dan il-konfort. 

IĊ-CHAIRPERSON: Meta tlabtek l-ispjega inti għedt li l-Gvern tal-lum “broadly” jaqbel ma’ kif kienet il-pożizzjoni fl-2020. Għalfejn “broadly”? 

IS-SUR PAUL ZAHRA: Fl-ittra tal-4 ta’ Awwissu s-Sur Camilleri elenka tmien bullets bħala course of action. Fl-ewwel erba’ bullets hawn dan li tkellimna fuqu diġà, fil-ħames bullet qed immorru fuq stadju ieħor, li hija policy aktar wiesgħa ta’ kif għandhom jiġu trattati ċerti affarijiet fil-futur. Jien ma nixtieqx li sakemm infasslu l-policy we hold hostage il-progress li jista’ jsir fuq l-ewwel eżerċizzju, mhux għax għandi xi għaġġla urġenti fuqha, imma minħabba d-digitalisation li semmejt qabel, u jekk il-policy għall-bad debts or other provisions li jista’ jkun hemm diskussjoni fuqha u jista’ jkun ngħidu li “dik” ma nagħmluhiex għax għadna ma wasalniex li naslu għal dak l-istadju, l-elementi l-oħra u l-punti l-oħra li hemm fl-ittra jibqgħu validi.  U għalhekk għedt “broadly”.  Jiġifieri l-eżerċizzju huwa f’biċċtejn; innaddfu dak li huwa ovvju, imma mbagħad irridu naħsbu sabiex infasslu policy għall-futur u forsi fuq dik jista’ jkun hemm diskussjoni. 

IĊ-CHAIRPERSON: Biex ma terġax takkumula u terġa’ tiġi fl-istess pożizzjoni. 

IS-SUR PAUL ZAHRA: Eżatt.  Hemm biċċa li hija pjuttost mekkanika – jista’ jkun li qed inkun crude – fejn irridu nidentifikaw dak li hu ovvju, imbagħad innaddfu s-sistemi. L-oħra hemm aktar deliberation u diskussjoni biex tfassal policy ta’ write offs, u allura għedt li jkun aħjar li nisseparawhom ftit.  M’iniex qed ngħid li hija ħażina, imma qed ngħid li jekk nibdew bl-ewwel parti nkunu għamilna passi ta’ ġgant. 

IĊ-CHAIRPERSON: Jiġifieri bħala way forward qed nifhem li jrid isir xi forma ta’ rapport konġunt mill-ġdid li jaqbel fuq dawn it-termini u jerġa’ jiġi quddiem dan il-Kumitat? 

IS-SUR PAUL ZAHRA: Ovvjament, l-Awditur Ġenerali għandu l-ideat tiegħu, jew  jista’ jkollu ideat differenti minn tiegħi. Naħseb li l-ewwel eżerċizzju huwa f’ħoġorna bħala Ministeru, fejn nidentifikaw il-parametri li qegħdin ngħidu li huma ovvji, li semmejt jiena, niddiskutuhom mal-NAO, u jekk ikun hemm broad agreement fuq dawn, nipproċessaw id-data ħalli naraw liema huma l-files li jridu jiġu updated u kemm huma l-ammonti. L-ittra tas-Sur Camilleri tgħid “in a cronological order”, jiġifieri wieħed jaqbad sena sena u jgħid minn “din” is-sena rridu nnaddfu “dawn”, u minn “din” is-sena rridu nnaddfu “dawn”.  Forsi qed ninstema’ simplistiku meta fil-fatt il-proċess huwa tqil, imma huwa mekkaniku wkoll. Naħseb li d-diskussjoni trid issir...

IĊ-CHAIRPERSON: Il-problema hija li  jekk toqgħod sejjer hekk qatt m’int se tlaħħaq. 

IS-SUR PAUL ZAHRA: Le, se tlaħħaq għax irridu naqbdu...  Aħna nafu x’inhi l-viżibilità tal-volumi, jiġifieri dak li qed ngħid huwa li rridu nidentifikaw il-parametri li l-NAO jkun qed jaqbel li huma affarijiet li he and his team can endorse and embrace, u nagħmlu l-proċessi biex ngħidu li ma’ “din” il-metodoloġija aħna sibna “dawn”, nitkellmu mal-NAO dwar l-outcomes tagħhom u jagħmlu samples, jew jara l-NAO x’konfort irid. Jiena komdu li jekk ikun hemm bżonn ngħid lil audit firm sabiex tawditja lill-MTCA fuq il-metodoloġija  as agreed, biex ikun hemm an added assurance minn organizzazzjoni privata; ngħidu lil xi ħadd mill-Big Four and we’ll be subject to audit. Imbagħad l-NAO jara jekk iridx jagħmel tiegħu jew inkella joqgħod fuq dak l-audit.  Ma ddiskutejniex dawn il-metodoloġiji imma hija xi ħaġa li tista’ ssir. Naħseb li d-diskussjoni u l-agreement ta’ x’hemm bżonn huwa sufficiently matura, kemm fiż-żmien Alfred Camilleri u anke fi żmieni, li kellna l-okkażjoni  jien u l-NAO nitkellmu fuq din il-materja li naħseb li we can act, jiġifieri mhijiex kwestjoni li we need to reflect on this part, but can act u ngħidu li għandna “dawn” il-findings wara six months u ngħidu li huma abbażi ta’ “din” il-metodoloġija. L-NAO jkun komdu b’dik il-metodoloġija u bil-metodu li qed jintuża biex dik il-metodoloġija is put into effect u ngħidu li we cleaned “these”. Naħseb li dik hija l-aktar ħaġa li tista’ tkun expedient. 

IĊ-CHAIRPERSON: Però proċeduralment naħseb li tridu tirrappurtaw lill-Kumitat. Hux hekk? Ħalli nistieden mal-mejda magħna lill-Awditur Ġenerali. 

Is-Sur Charles Deguara, Awditur Ġenerali, ħa postu madwar il-mejda.

IĊ-CHAIRPERSON:  Sur Deguara, naf li kienet domanda retorika imma importanti li jkollna kollox, kemm għal min qed isegwi kif ukoll għal finijiet ta’ transcript. 

IS-SUR CHARLES DEGUARA (Awditur Ġenerali): Nikkonferma dak li qed jgħid is-Sur Zahra. Meta ddiskutejna din l-issue, kemm mas-Sur Camilleri kif ukoll mas-Sur Zahra, qbilna li f’eżerċizzju bħal dan, jekk ma jkunx hemm trasparenza kbira, se jqajjem suspetti kbar, anke jekk jinħadem with good faith.  Importanti li jkun hemm trasparenza kbira. Aħna ħsibna biex ikun hemm diskussjoni ċara u trasparenti, il-Kumitat maż-żewġ entitajiet, sabiex nibdew niddeċiedu fuq parametri. Pereżempju, niddeċiedu li nibdew nagħmlu writing off ta’ dawk li mietu qabel l-1960 – qed nivvinta – u dik hija faċli, għax hemm data u tibda taħdem. Imbagħad nibdew inżidu l-kriterji. Ħaġa waħda naqblu fuqha; li s-sitwazzjoni preżenti ma tistax tibqa’ kif inhi. Ma nistgħux nibqgħu f’sitwazzjoni – u s-Sur Zahra għandu l-ikbar revenue earning departments għax il-qofol huma l-VAT u l-income tax – fejn ngħidu li “dawn” żgur mhux se jinġabru, imma nibqgħu nuruhom.

IĊ-CHAIRPERSON: Għax mhux qed tirrifletti s-sitwazzjoni reali.

IS-SUR CHARLES DEGUARA: Hekk hu.  Dawn żgur mhux se jinġabru. Jiġifieri m’aħniex qed ngħidu li forsi mhumiex se jinġabru, għax jekk hu hekk aħna dejjem ngħidu li jekk hemm 1% ċans li jinġabru, wieħed għandu jibqa’ jipprova jiġborhom.

IĊ-CHAIRPERSON: Ir-receivables qed jidhru akbar milli huma.

IS-SUR CHARLES DEGUARA: Dażgur, b’biljuni ta’ ewro. Jiġifieri żgur li dwar dan qegħdin naqblu, ma nistgħux nibqgħu kif aħna, għax m’aħniex qegħdin nagħtu a true and fair picture,  dak li aħna suppost ngħixu bih.

IĊ-CHAIRPERSON:  L-Onor. Bencini.

ONOR. GRAHAM BENCINI: Naqbel miegħek li ma nistgħux nibqgħu għaddejjin b’din is-sitwazzjoni.  Sur Zahra, tista’ tgħidilna x’qed isir min-naħa tal-Ministeru għall-Finanzi biex dan inwaqqfuh? Pereżempju, fuq il-VAT bħalissa għandna sitwazzjoni fejn issir stima tal-VAT, ikollok kumpanija li għal quarter wara quarter ma tagħmilx submissions, xi kultant ikollok kumpaniji fejn ikollok monthly submissions, u l-istima tibqa’ toħroġ. Jiġifieri mmaterjali mis-submissions jew le, l-istima tibqa’ tinħadem mis-sistemi eżistenti, u għandna sitwazzjonijiet fejn aħna, bħala professjonisti fis-settur, ninfurmaw lil Malta Business Registry (MBR) li aħna tlifna kuntatt mat-tali klijent, jgħaddu s-snin u nibqgħu nirċievu l-uffiċċju tagħna stimi u rendikonti tal-VAT fuq dawn it-tali klijenti li aħna uffiċjalment avżajnihom li m’għandniex kuntatt magħhom. Jiġifieri jien naħseb li għandna żewġ kwestjonijiet; trid tinqata’ linja minn dak li ġara fil-passat, u rridu nwaqqfu milli l-problema tikber. Qed issir xi ħaġa min-naħa tal-Ministeru għall-Finanzi – u naħseb li din diġà konna tkellimniha f’laqgħa li kellna hawnhekk diversi xhur ilu –  biex din il-problema ma tibqax tikber? Tkellimna fuq it-trasparenza, li għalija, għal raġunijiet ovvji, hija l-punt kruċjali ta’ dan l-eżerċizzju kollu, u xtaqt nistaqsi jekk il-Ministeru għall-Finanzi, jew l-NAO, għandhomx id-dettalji kollha, klijent klijent, jew kumpanija kumpanija, ta’ liema huma d-defaulters, u r-raġuni għalfejn mhumiex defaulted. F’każijiet ovvji bħal, pereżempju, fejn xi ħadd ikun miet, huwa ovvju li m’aħniex se niġbru taxxi min-naħa tagħhom, dment li ma jkunx hemm l-eredi li jidħlu responsabbli huma, u min-naħa tal-kumpaniji hemm dawk li jkun intilef il-kuntatt magħhom għax ġew filed id-dokumenti kollha neċessarji mal-MBR. Min-naħa tagħkom hemm kollox elenkat ħalli t-trasparenza tkun assigurata?

IS-SUR PAUL ZAHRA: Ħalli nibda mill-aħħar mistoqsija. Nista’ ngħidlek li l-Ministeru m’għandux din l-informazzjoni li qed titkellem dwarha inti, imma d-Dipartiment għandu. Dan għaliex l-informazzjoni fuq it-taxxa hija privileġġjata u allura l-Ministeru m’għandux viżibilità tagħha, però l-Kummissarju u n-nies tiegħu għandhom id-dettalji tat-taxpayers. Aħna m’aħniex qed nipproponu xi blanket provision fejn ngħidu “dan” il-cohort jitlaq, imma qed ngħidu “din” il-kumpanija, “dan” l-individwu, eċċ. L-eżerċizzju hekk irid isir. Ħalli issa ngħaddi biex nirrispondi l-ewwel mistoqsija. 

L-extent li fis-sistema jkun hemm xi ħaġa awtomatizzata li tiġġenera b’mod awtonomu, jiġri x’jiġri, ġiet indirizzata ħafna drabi, jiġifieri m’għandniex awtomatizzazzjoni li tivvinta ċ-ċifri u qisu qatt ma ġara xejn. Jekk id-Dipartiment ikun jaf li kumpanija għalqet, jikkoreġi. Hawnhekk qegħdin nitkellmu fuq backlog li ilu jinħoloq fuq medda twila ta’ snin. L-eżempju li semmejt inti jista’ ikun ftit differenti, fis-sens li min ikun qed jirrappreżenta lil tali kumpanija jaf ikun tilef il-kuntatt ma’ dik il-kumpanija, però ma jfissirx li l-kumpanija m’għadhiex teżisti. 

ONOR. GRAHAM BENCINI: Naqblu.

IS-SUR PAUL ZAHRA: Allura rrid nagħmel dik id-distinzjoni. 

ONOR. GRAHAM BENCINI: Fil-fatt kont qed nirriferi għal dawk li jkunu għalqu, u nista’ wkoll nargumenta fuq il-fatt ta’ għalfejn tħallew jagħlqu jekk għandhom pendenzi mad-Dipartiment tat-Taxxa. Dik hija mistoqsija oħra li nistgħu nagħmlu. Imma fuq dawn li aħna nirrappurtaw li tlifna l-kuntatt magħhom jista’ jkun li jkunu għadhom jeżistu, imma mhumiex qed jagħmlu s-sottomissjonijiet tal-financial statements, mhumiex qed jagħmlu s-submissions tal-income tax returns, mhumiex qed jagħmlu s-submissions tal-VAT returns, u allura – u dan aktar qiegħed nagħmlu bħala suġġeriment milli mistoqsija, naturalment mil-lat professjonali – biex forsi nwaqqfu l-problema milli tibqa’ tikber, għandna naraw li nagħmlu xi sistema, forsi xi liaison mal-MBR, fejn dawn il-kumpaniji li aħna tlifna kuntatt magħhom u mhumiex qed jagħmlu submissions... (Interruzzjonijiet) Qed issir bħalissa? Għax jien għandi każijiet fejn qed nibqgħu nirċievu l-istimi.

IĊ-CHAIRPERSON: Nitlob lill-Kummissarju tat-Taxxa u d-Dwana sabiex jersaq fuq il-Mejda.   Qed nippermettu dan għax is-Segretarju Permanenti qiegħed jagħti informazzjoni u mhux xhieda. U qed ngħid dan ħalli ma jintużax bħala preċedent.

IS-SUR JOSEPH CARUANA (Kummissarju għat-Taxxa u d-Dwana): Biex innaqqsu l-problema tal-estimi ħadna azzjoni biex illum it-threshold titla’ sa €50,000 u mhux aktar. Dan ovvjament sabiex innaqqsu l-problema li għandna fis-sistema, eċċ. Il-connection mal-MBR illum hija awtomatika, jiġifieri l-MBR taqta’ kumpaniji biss jekk ma jkunx hemm pendenzi ta’  taxxa; jekk ikun hemm pendenzi ovvjament jiġu riferuti lilna. 

ONOR. GRAHAM BENCINI: Imma jien qed nirriferi għall-każijiet meta nitilfu l-kuntatt mal-kumpaniji u li eventwalment jiġu struck off as defunct.  L-MBR ikollhom record tagħhom. 

IS-SUR JOSEPH CARUANA: Imma hemm eżerċizzju li fih darba fix-xahar jiġu riveduti r-reġistri tagħna ma’ tagħhom. M’iniex qed ngħidlek li jekk hemm waħda, tnejn, tlieta...

IĊ-CHAIRPERSON: Qed tirriferi għall-voluntary winding up jew inkella għall-istuck off?

IS-SUR JOSEPH CARUANA: Qed nitkellmu fuq dawk struck off. 

IĊ-CHAIRPERSON: Struck off as defunct.

IS-SUR JOSEPH CARUANA: Hekk hu.  L-MBR b’mod awtomatiku, darba fix-xahar, ikollna update mar-reġistru tagħna biex inkunu nistgħu nirreġistraw. Allura hemm ħafna minnhom li jeżistu u li huma defunct. Imma nerġa’ naċċenna għall-punt li l-maġġoranza tal-problema hija dwar estimi, mhux dwar revenue li jrid jinġabar.
ONOR. GRAHAM BENCINI: Dik hija l-problema, fuq estimi.

IS-SUR JOSEPH CARUANA: And it boils down to more than €5 billion.

ONOR. GRAHAM BENCINI: VAT u income tax.

IS-SUR JOSEPH CARUANA: VAT u income tax, imma l-iktar VAT, għax kif spjega s-Sur Zahra, is-sistema kienet taħdem b’tali mod li malli tikkrea VAT number tiġġenera turnover. Illum lil min ma jibgħatx il-VAT return, inwaqqfulu l-VAT number. Imma dan kollu ġej minn żmien kemm ilu jeżisti d-Dipartiment, minn żmien il-gwerra, għax qatt ma kien hemm writing off. Nerġa’ ngħid li l-ikbar issue li hemm hija li qed nitkellmu fuq ċifri fittizji, għax qed nitkellmu fuq estimu, li allura lanqas huwa dovut. Jiġifieri aħna lanqas nistgħu nressqu lil xi ħadd u ngħidulu li għandu jagħtina “daqshekk”. Jien għadni kif għamilt eżerċizzju fuq l-ewwel mitt debtor li l-aktar li għandhom ammonti kbar, €2 miljun, u bil-kemm ġbart sitta, li b’xi mod nista’ nagħmel kuntatt magħhom. Aħna għamilna eżerċizzju mal-IMF u ġibna l-policy u looking forward to whatever... Jekk irridu nkunu serji u nagħtu a true and fair view tas-sitwazzjoni, irridu ngħidu li aħna qegħdin namministraw fondi li mhumiex fil-fatt fondi, jiġifieri mingħalina għandna fondi, imma mhux veru għandna. Hawnhekk m’aħniex qed nitkellmu fuq xi ħadd li miet, ma ħallasx, eċċ, imma fuq ammonti li ġew ikkreati mis-sistema over the years b’mod awtomatiku, qegħdin jakkumulaw u ma tista’ tressaq lil ħadd u ma tista’ titlobhom lil ħadd, l-aktar minħabba li l-maġġoranza tagħhom m’għadhomx jeżistu.

ONOR. GRAHAM BENCINI: Naħseb tajjeb ngħidu li l-Gvern jaħdem on a cash basis, mhux on an accruals basis. Jiġifieri l-punt li qed nagħmel huwa li dawn ma jkunux daħlu fid-dħul tal-Gvern. Normalment, meta jkun accurals basis fil-kumpaniji privati...

IS-SUR JOSEPH CARUANA: Imma dan ma jistax jidħol.

ONOR. GRAHAM BENCINI: Għalhekk qed nagħmilha ċara. Cash basis ifisser li dan ma jkunx daħal mad-dħul tal-Gvern.

IS-SUR PAUL ZAHRA:  Le, ma daħalx.
IS-SUR JOSEPH CARUANA: Imma kieku llum ħadna azzjoni u ridna nirrappurtawhom...  Għax li jien, bħala Kummissarju għat-Taxxa, nippreżenta a wrong view tas-sitwazzjoni li għandu d-Dipartiment is not on any longer. Allura qegħdin nissegregawhom; jekk xi ħadd ma jridx jieħu azzjoni, ma jeħux, imma jkunu second division, għax il-first division ikunu dawk li huma attivi. Dawk li mhumiex attivi, u li għandna evidenza li verament mhumiex attivi, jibqgħu hemmhekk, għax ovvjament il-liġi ma tagħtiniex biex nagħmlu writing off – u  nifhem li hemm proċess delikat –...  Nerġa’ ngħid li dan qatt ma sar, u kulħadd kaxkar saqajh sabiex dan isir, u naħseb li it’s about time, hemm maturità biżżejjed li wieħed jersaq ‘il quddiem.  Jekk ikun hemm a collective effort we will be able to have a true and fair view ta’ dawk li għandna collectable, u li aħna responsabbli fl-aħħar mill-aħħar li niġbru kull ċenteżmu tagħhom.

ONOR. GRAHAM BENCINI: Minn dawn il-€5 biljun, kemm hemm li huma defunct u kemm hemm li għadhom attivi?

IS-SUR JOSEPH CARUANA: Bl-amment ma nafx ngħidlek, imma pereżempju, jekk qed nitkellmu dwar VAT, l-estimations bl-interessi b’kollox jitilgħu għal €5.2 biljun. 

ONOR. GRAHAM BENCINI: Ikun interessanti nkunu nafu minn dawk kemm huma defunct.

IS-SUR JOSEPH CARUANA: Kif qal is-Sur Zahra, aħna għandna d-dettalji ta’ kull taxpayer, min huma, x’azzjoni ħadna, u x’azzjoni nistgħu u ma nistgħux nieħdu.

ONOR. GRAHAM BENCINI: Għal dik kont qed nasal.

IS-SUR JOSEPH CARUANA: Kif qal is-Sur Zahra, aħna għandna d-dettalji kollha, għandna min għandu l-iktar u min għandu l-inqas. 

ONOR. GRAHAM BENCINI: Għandek idea kemm imorru lura dawn?

IS-SUR JOSEPH CARUANA: From day one li ġew ikkreati l-arretrati. Hemm minnhom li ilhom 30 u 40 sena. 

IĊ-CHAIRPERSON:  L-Onor. Muscat.

ONOR. ALEX MUSCAT: Huwa tajjeb li tajtu spjegazzjoni ċara ta’ x’qed isir materjalment sabiex tissolva din ir-reporting issue, li kif għedtu intom, ilha pendenti ħafna snin, jiġifieri ma tfaċċatx ilbieraħ. Qed taraw xi timeframe biex din tkun indirizzata? Huwa meħtieġ intervent leġiżlattiv biex din tkun tista’ tiġi indirizzata b’mod definittiv?

IĊ-CHAIRPERSON: Ħalli fil-kas, meta jkollna l-Ministru hawnhekk, inkunu nistgħu nistaqsuh ukoll. 

IS-SUR PAUL ZAHRA: It-timelines jiddependu minn kemm se ndumu biex naqblu fuq il-metodoloġiji, x’se nnaddfu u ma nnaddfux. Jien ma nemminx li m’għandniex naqblu malajr fuq il-metodoloġiji, għax mhux qed nerġgħu nivvintaw ir-rota. Il-Ministeru għall-Finanzi u l-Awditur Ġenerali tkellimna fuq dan is-suġġett, u nista’ ngħid li l-ħsieb huwa kważi identiku. Allura nistgħu nagħmlu progress sinifikanti jekk wieħed jgħid: ejjew nibdew u nnaddfu dak li jien bil-bidu għedt huwa ovvju li jrid jitnaddaf. Il-Kummissarju għadu kif semma ammonti kbar ta’ VAT, arretrati u stimi. Fil-verità, naħseb li parti mill-accumulation li għandna ġiet bil-VAT, għax dik is-sistema elettronika kienet magħmula b’tali mod li tagħmillek stima malli tibda topera, u jekk ma tibgħatx return tagħmillek stima bl-imgħaxx, u l-imgħaxx kien oneruż ħafna, allura kellek cumulative impact fuq numru ta’ snin.  Naħseb li bi ftit sforz nistgħu nnaddfu d-database. Kif qal l-Onor. Bencini, il-Gvern is not banking fuq dawn il-flus għax il-Gvern jaf li dawn il-flus mhux se jdaħħalhom. Imma fuq il-kotba qed ngħidu li dawn huma dovuti lill-Gvern, u allura hemm anomalija ta’ statement li nafu li forsi mhux veritier, u għal sena wara l-oħra l-Awditur Ġenerali qed jgħid li mhux veritier. Allura naħseb li jekk ikun hemm a clear understanding that this is a good way forward, naħseb li nistgħu nagħmlu pass tajjeb, li ħaddieħor m’għamlux għal numru kbir ta’ snin. 

ONOR. ALEX MUSCAT: Apparti l-proċedura, ma nafx jekk dħaltux fil-meritu –  ejjew naqblu li se jkun hemm qbil fuq kif se jiġi aġġornat ir-reporting method – dwar jekk dan jirrikjedix xi bidla fil-leġiżlazzjoni.

IS-SUR PAUL ZAHRA: Jien m’iniex infurmat li hemm bżonn xi liġi partikolari biex isiru r-write offs, imma qisu matul numru kbir ta’ snin kulħadd forsi qagħad lura milli jgħid li dak li on paper huwa dovut lill-Gvern mhux dovut lill-Gvern. Naħseb li jekk ikun hemm trasparenza fuq il-proċess, kif qegħdin nipproponu li jsir, b’agreement u eventual endorsement mill-NAO, li mbagħad dak ir-rapport tan-NAO se jiġi quddiem il-PAC, u l-PAC għandu kull dritt li jagħmel skrutinju fuq dawk il-findings u jistaqsi lill-Awditur u lill-uffiċjali għal kjarifika, inkunu qed nagħmlu xi ħaġa li s’issa ħaddieħor m’għamilhiex fil-pajjiż. 

IĊ-CHAIRPERSON:  L-Onor. de Marco.

ONOR. MARIO DE MARCO: Id-data li għandna, li hemm riferenza għaliha fl-ittra tas-Sur Camilleri, kif ukoll ir-rapport tal-NAO li għandna quddiemna hija daqsxejn antika, fil-fatt it-tabella fl-ittra tas-Sur Camilleri tmur lura għall-2018 u r-rapport tal-NAO imur lura għall-2020. Illum il-ġurnata għandna idea kemm jammontaw l-arretrati tat-taxxa? U kemm minn dawk l-arretrati huma stmati bħala non-collectable?

IS-SUR JOSEPH CARUANA: Iva. Jekk nieħdu fl-aħħar snin, VAT arrears... 

ONOR. MARIO DE MARCO: Però l-VAT huwa biss component wieħed. 

IS-SUR JOSEPH CARUANA: Imbagħad għandna wkoll tat-taxxi. Jekk ngħoddu kollox f’daqqa jammontaw għal €8 biljun.

ONOR. MARIO DE MARCO: Jiġifieri €8 biljun huma arretrati.

IS-SUR JOSEPH CARUANA: Arretrati non-collectable. 

ONOR. MARIO DE MARCO: U kemm hemm arretrati li jinkludu wkoll dak li intom tistmaw bħala collectable?

IS-SUR JOSEPH CARUANA: Bejn wieħed u ieħor hemm €800,000.

ONOR. MARIO DE MARCO: Jiġifieri qed nitkellmu fuq kważi €9 biljun arretrati, li minnhom €8 biljun huma non-collectable. Jekk nieħdu l-figura tal-2018 li hemm fl-ittra tas-Sur Camilleri naraw li l-arretrati huma indikati bħala €4.2 biljun, filwaqt li l-arretrati non-collectable jammontaw għal €3.5 biljun. Kif tispjega li mill-2018 sal-lum in-non-collectable arrears telgħu minn €3.5 biljun għal €8 biljun?

IS-SUR JOSEPH CARUANA: Għax saret reclassification ta’ dak li kien collectable and non- collectable.

ONOR. MARIO DE MARCO: Xorta waħda hija figura pjuttost għolja, għax l-arretrati telgħu minn €4.2 biljun għal €9 biljun, jiġifieri rduppjaw.

IS-SUR JOSEPH CARUANA: Għaliex at a point in time kienu qed jieħdu ammont tal-estimu bħala collectable.

ONOR. MARIO DE MARCO: Imma l-arrears amount li jinkludi l-collectable u n-non-collactable tela’ minn €4.2 biljun għal €9 biljun – dejjem qed nieħu l-figuri li qed tgħidli inti – u n-non-collectable telgħu minn €3.5 biljun għal €8 biljun f’perjodu ta’ madwar seba’ snin. (Interruzzjonijiet) 

IĊ-CHAIRPERSON: Sur Caruana, qed isir comparison bejn dak li ġie ddikjarat fl-ittra tas-Sur Camilleri kif kienet is-sitwazzjoni ta’ collectables u ta’ non-collectables ma’ dawk l-ammonti li tajti inti.

ONOR. MARIO DE MARCO: Jekk tħares lejn it-tabella fl-ittra tas-Sur Camilleri...

IS-SUR JOSEPH CARUANA: Dik iċ-ċifra hija bil-penali u l-interessi. Meta jkunu kkwotati hemmhekk definittivament ikunu pure tax mingħajr penali u interessi. Il-figura li tajt jien hija bil-penali u bl-interessi.

ONOR. MARIO DE MARCO: Imma għaliex m’għandhomx jinkludu l-penali u l-interessi jekk inti għandek gross outstanding arrears?

IS-SUR JOSEPH CARUANA: Għax normalment hija t-taxxa pura li tkun għaliha, imbagħad għandek l-interessi u l-penali li jsegwu.

ONOR. MARIO DE MARCO: Però ċert li ċ-ċifra tal-gross outstanding arrears mhijiex qed tinkludi l-penali u l-imgħaxx? M’iniex qed nipprova nqiegħdek f’kantuniera, imma qed nistaqsi għax hemm bidla sostanzjali tal-figuri f’terminu relattivament qasir. Nerġa’ ngħid li fit-tabella tal-2018, il-gross outstanding arrears huma indikati bħala €4.2 biljun, out of which  l-arrears li huma stmati bħala non-collectable huma €3.5 biljun, jiġifieri persentaġġ ta’ madwar 84%. Issa inti qed tgħid li llum il-ġurnata, seba’ snin wara, l-arrears, li jinkludu l-imgħaxx u l-penali, telgħu għal €9 biljun, u l-arrears non-collectable telgħu għal €8 biljun. L-ewwel nett nixtieq konfort dwar jekk it-tabella tal-2018, indikata fin-nota tas-Sur Camilleri, tinkludix imgħax u l-penali, jew le. Min jista’ jagħtini din l-assigurazzjoni?

IS-SUR JOSEPH CARUANA: Nista’ nivverifika u niġi lura bl-informazzjoni. 

ONOR. MARIO DE MARCO: Però tapprezza li m’aħniex qed nitkellmu fuq varjanza żgħira.

IS-SUR JOSEPH CARUANA: Safejn naf jien min-naħa tiegħi, inti ddaħħal it-taxxa per se, imma ovvjament that can be verified.

ONOR. MARIO DE MARCO: Għal dak li jirrigwarda l-way forward proposta mis-Sur Camilleri, u li s-Sur Zahra qed jispjegaha wkoll, it’s not reinventing the wheel. Jien nixtieq li meta niddiskutu l-proposta tagħhom wara li tiġi diskussa mal-NAO – jekk wieħed jieħu l-bullets suġġeriti mis-Sur Camilleri qed jiġi propost li qabel ma tiddeċiedu on a way forward, tiġu quddiem il-PAC – jekk tistgħu, tispjegawlna wkoll x’qed isir f’parlamenti oħrajn, speċjalment f’dawk il-parlamenti li aħna nsegwu l-prassi tagħhom dwar il-mod kif niġbru u nindikaw it-taxxi tagħna, l-arretrati tagħna, u dak li huwa indikat bħala arrears jew dak li m’għandux jibqa’ bħala arrears. Pereżempju, tgħidulna r-Renju Unit, l-Ingilterra, u pajjiżi oħra fl-Unjoni Ewropea, eċċ., x’parametri qegħdin jużaw, jekk qed jużaw parametri, biex dawk in-non-collectables jiġu written off, biex almenu nkunu nafu li m’aħniex qed nivvintaw sistema ad hoc “à la Maltaise”, imma li dak li qed nagħmlu huwa paragunabbli ma’ dak li jsir f’ġurisdizzjonijiet oħrajn. 

IĊ-CHAIRPERSON: Naħseb li fl-aħħar punt tajjeb ukoll jiġi involut l-NAO għax naf li dawn ikollhom numru ta’ laqgħat ma’ SAIs, eċċ.  Jiġifieri naħseb li huwa importanti li jiġi nvolut l-Awditur Ġenerali fl-eżerċizzju komparattiv ta’ x’jiġri barra.

IS-SUR PAUL ZAHRA: Bħala Ministeru we will do this and we will make a presentation fuqha. Mill-ftit li rajt ta’ ġurisdizzjonijiet li jagħmlu writing off nista’ ngħid li hemm prattika li they clean up the books perjodikament. Però nġibu ftit eżempji ta’ ġurisdizzjonijiet oħra li wieħed jista’ jirrelata magħhom, u naqsmuha magħkom.

IS-SUR JOSEPH CARUANA: Jekk ma jimpurtax, xtaqt inżid ngħid ukoll li aħna konna ġibna esperti tal-IMF biex jgħinuna nabbozzaw policy.  Jiġifieri diġà għamilna eżerċizzju rigward dan u għandna rapport u abbozz ta’ policy.  Naturalment għadhom draft għax għad iridu jiġu diskussi, però l-analiżi biex bħala amministrazzjoni ttejjeb u tara u tirrakkomanda lill-Ministeru, eċċ, biex jadotta, diġà saret, nerġa’ ngħid bl-għajnuna ta’ esperti mill-IMF.

IS-SUR PAUL ZAHRA: Jien ma nemminx li we are reinventing the wheel. Li kieku saru eżerċizzji simili tul is-snin, kienu m’għandniex dawn l-ammonti, li fihom infushom jippreżentaw sfida. U sfida, mhux biex taħdimhom imma li wieħed japprezza x’qegħdin nagħmlu. Kif qed jgħid il-Kummissarju, ħadna wkoll opinjonijiet mill-IMF fuq xi policy li wieħed jista’ ifassal għall-futur, imma that’s work in progress.  U għalhekk l-ewwel jien għedt li għandna nieħdu a two pronged approach: il-cleaning up li faċli jista’ isir, ejjew naqblu bil-metodoġija u nagħmluh, u x’ħin ikollna draft policy li wieħed ikun komdu biha, imbagħad wieħed jara dik il-policy fejn irid jeħodha. 

IĊ-CHAIRPERSON:  L-Onor. Muscat.

ONOR. ALEX MUSCAT: Ħalli naqleb ftit il-mistoqsijiet fuq ir-rapport per se, għax fl-ewwel parti ta’ din is-sessjoni morna ftit at a tangent.

IĊ-CHAIRPERSON:  Skużani se ninterrompik, imma qabel nagħlqu dan il-kapitlu xtaqt nistaqsi lill-Awditur Ġenerali jekk jixtieqx li jagħti spjegazzjoni dwar SAIs oħrajn illum jew inkella darb’oħra.

IS-SUR CHARLES DEGUARA: B’kumbinazzjoni madwar ġimgħatejn ilu, membru tal-istaff tagħna attendiet laqgħa dwar x’jagħmlu dipartimenti oħra tal-VAT, u għaddejt ir-rapport lis-Sur Caruana. Kif qal is-Sur Zahra, sfortunatament naħseb li aħna biss qegħdin f’din is-sitwazzjoni, fejn tul is-snin akkumulaw dawn il-biljuni kbar ta’ ewro. Aħna ma nsibux problema biex niċċekkjaw, però b’kumbinazzjoni għadni kif qrajt dan ir-rapport li għamlet membru tal-istaff tagħna, u l-konklużjoni finali ta’ din il-laqgħa kienet eżatt kif miexi d-dipartiment, jiġifieri nużaw aħjar u iżjed is-sistemi tal-IT. Hemmhekk hija l-way forward.  F’dan l-stadju qegħdin nistennew biex naraw x’se jiġri eżattament. Għandna fiduċja li d-Dipartiment qed jagħmel l-aħjar li jista’.  Kif għedt fil-bidu tal-intervent tiegħi, l-agħar ħaġa li nistgħu nagħmlu hija li ma nagħmlu xejn. L-ammonti huma kbar, u l-importanti hu li nibdew innaddfu minnhom biex, jekk il-Bambin irid, is-sena li ġejja l-istampa mogħtija, għalkemm ma tkunx perfetta, tkun aħjar minn dik li qegħdin nagħtu bħalissa. Almenu nkunu bdejna minn x’imkien. 

IĊ-CHAIRPERSON: Grazzi. Mela l-PAC se jkun qiegħed jistenna li jiġi nfurmat bil-passi sabiex terġa’ tqum din id-diskussjoni u tibqa’ għaddejja. 

IS-SUR CHARLES DEGUARA: Jien naħseb li l-iskop tal-ittra ta’ dak iż-żmien ma kienx biss li ninfurmaw lill-PAC, imma li l-PAC jagħmel endorsing ta’ kif se nimxu.

IĊ-CHAIRPERSON: Imma ovvjament qed nistennew li tiġi aġġornata...

IS-SUR CHARLES DEGUARA: Biex din tkun xi ħaġa li naħdmuha flimkien, mhux id-Dipartiment waħdu, jew aħna weħidna.

IĊ-CHAIRPERSON: Naqblu, anzi l-PAC jitlob li jkun involut, però huwa żgur li l-PAC ma jistax jagħmel endorsing ta’ ittra tal-2020. Is-Sur Zahra spjega li se jsir il-homework min-naħa tal-Ministeru.  Il-punt kollu għalfejn qajjimna d-diskussjoni huwa dan.

IS-SUR CHARLES DEGUARA: Fil-fatt dik l-ittra hija riżultat ta’ kumment li għadda ċ-Chairman tal-PAC ta’ dak iż-żmien. Niftakar li konna qegħdin niddiskutu r-rapport annwali tagħna, u ċ-Chairman kien qal li ma jistax ikun li nibqgħu niġu sena wara sena ngħidu l-istess ħaġa. Jien ili ngħidha kemm ili l-NAO, jiġifieri 17-il sena, u kienu jgħiduha ta’ qabli wkoll. U dik l-ittra kienet risposta għall-kumment taċ-Chairman ta’ dak iż-mien, ħalli nibdew minn x’imkien. 

IĊ-CHAIRPERSON: Grazzi għal din id-diskussjoni dwar dan is-suġġett. 

L-Onor. Alex Muscat kien se jistaqsi dwar ir-rapport. 
ONOR. ALEX MUSCAT: Ma nafx jekk is-Sur Zahra jridx jibda jagħti punt ġenerali fuq ir-rapport, għax għadna lanqas bdejna nitkellmu dwaru.

IĊ-CHAIRPERSON: Hekk hu.  Is-Sur Zahra.

IS-SUR PAUL ZAHRA:  Min-naħa tiegħi jien xtaqt nagħmel żewġ kummenti fuq ir-rapport.  Ovvjament ir-rapport qiegħed iħares lura u allura qed jitkellem fuq ilbieraħ, u aħna qed insemmu x’kien hemm il-bieraħ, imma naħseb li l-iktar importanti huwa l-preżent u l-futur. Minn hawnhekk u minn rapporti oħra ħareġ li wieħed jista’ jaġġorna u jtejjeb. Ftit ilu ddiskutejna qasam ieħor partikolari, li d-Dipartiment u l-Ministeru ħadmu b’mod attiv fuqhom – kif qal tajjeb il-Kummissarju kellna wkoll l-IMF hawnhekk u tkellimna magħhom fuq dan is-suġġett ukoll – għax nemmnu li hemm lok ta’ titjib. Żgur li min-naħa tad-Dipartiment u tal-Ministeru hemm ir-rieda li dak li jista’ jinbidel għall-aħjar, jinbidel. Li huwa żgur huwa li bħala Dipartiment, matul dawn l-aħħar snin – u m’iniex qed ngħid dan għax hawn is-Sur Caruana ħdejja – qed issir dik li jien inħobb ngħidilha silent revolution.  Mingħajr ħafna daqq ta’ trombi u mingħajr ma joqgħod jagħmel konferenzi stampa, qed jintroduċi ċerti tibdiliet, li permezz tagħhom qed iġib effiċjenza iktar fil-mod ta’ kif jinġabru t-taxxi. Jekk tistaqsuni jekk ilħaqniex il-peak ngħidilkom li le, u jekk tistaqsuni jekk fadalx xi jsir, ngħidilkom li fadal ħafna xi jsir, però għamilna passi ‘l quddiem. Qed idaħħal prattiċi oħra, kemm amministrattivi, kif ukoll b’għodda tad-diġitalizzazzjoni, li qed tgħin lid-Dipartiment mhux biss biex jiffoka – u the next wave ta’ diġitalizzazzjoni se tgħinu anke kif jopera iktar ‘il quddiem –  imma anke tgħinu fil-mod ta’ kif jirrelata mat-taxpayer. Aħna u d-Dipartiment nippretendu li t-taxpayer iħallas dak kollu li huwa dovut, imma hemm approach u hemm approach. Aħna qed nippruvaw nagħmlu l-effort tagħna, u d-Dipartiment qed jagħmel l-effort tiegħu, biex lit-taxpayer li jrid li jkun konformi, jipprova jiffaċilitalu biex ikun konformi, bl-interface li jagħmel, billi jiffaċilita laqgħat jekk dak li jkun jitlob li jkollu laqgħa, eċċ. Pereżempju, illum tagħmel appuntament u jilqgħuk fil-ħin tal-appuntament li titlob. Qabel kont tmur u jaqduk meta jaqduk, imma llum tista’ tagħmel appuntament fid-9.30 a.m. nhar it-Tlieta, tmur dakinhar f’dak il-ħin u jaqduk. Jiġifieri qegħdin ukoll nippruvaw li lil min irid ikun konformi mal-liġi, niffaċilitawlu li jkun konformi. Il-fatt li investejna fid-diġitalizzazzjoni – għadna fi stadju bikri ta’ investiment, u bħalma għedt qabel għandna bżonn nagħmlu iktar – qed jiffaċilita lit-taxpayer biex iħallas it-taxxa u lid-Dipartiment sabiex jiġbor it-taxxa. Saru anke tibdiliet leġiżlattivi biex it-taxxa tinġabar. Sa ftit snin ilu l-imgħaxx li kien jitħallas fuq il-flus dovuti f’taxxi kienet rata iktar baxxa minn dik ta’ overdraft facility tal-bank, imbagħad dan il-Parlament approva li dik ir-rata titla’. Illum, dak li jkun aħjar jieħu overdraft faċility biex jottempora ruħu, milli jieħu overdraft facility mid-Dipartiment tat-Taxxa. U hekk għandu jkun. Illum, l-agreements li qegħdin isiru ma’ taxpayers li għandhom ammonti dovuti xi jħallsu, huma iktar komprensivi, fis-sens li d-Dipartiment ipoġġi mat-taxpayer, jaqblu fuq payment schedule, u dak li jkun huwa mistenni li jonorah. Forsi dak li jkun jgħid li huwa ovvju li jrid jonorah, imma mhux dejjem kienu jiġu onorati. Kien hemm istanzi fil-passat fejn dak li jkun ma kienx jonora l-agreement, u qisu business as usual. Illum, jekk ma tonorax l-agreement mhux business as usual. Id-Dipartiment mhuwiex hemm biex jagħmel ħsara lin-nies jew biex jagħlaq in-negozji, imma biex jiġbor il-flus. Xogħolna mhuwiex li nagħlqu n-negozji, għax jekk jagħlqu n-negozju ma niġbrux flus. Jiġifieri d-Dipartiment qiegħed kemm jista’ ikun jiżgura li jiġbor it-taxxi, u d-Dipartiment qed jipprova jagħmilha faċli lil min irid ikun konformi. Jien nifhem li ħadd ma jieħu gost iħallas taxxa, u li din mhijiex xi biċċa xogħol pjaċevoli, but having said this, naħseb li hemmhekk sar ħafna, inkluż fid-diġitalizzazzjoni tas-sistema tas-SAS, li semmejt qabel, li qiegħda tagħti profil importanti ħafna lid-Dipartiment. Naħseb li t-taxpayers qed jirrealizzaw li r-relationship li qed ikollhom mat-Tax Authority hija ħafna iktar professjonali, u allura l-interface hija iktar b’saħħitha u qed twassal biex tinġabar iktar taxxa. Jekk inħarsu lejn kif qed tinġabar it-taxxa matul dawn l-aħħar snin insibu li parti mit-taxxa tiżdied jekk tiżdied l-ekonomija, imma jekk inħarsu lejn iż-żieda ta’ taxxa li qed tinġabar mill-ekonomija, naraw li din mhijiex tiżdied in line mal-elasticities tal-ekonomija, imma qed titla’ b’iktar. Dak ifisser li għandek iktar konformità, jiġifieri għandek iktar nies li qed jaraw li aħjar ikunu konformi, milli they moonlight away from the system. U dak huwa riżultat ta’ ħafna minn dawn l-inizjattivi. 

IĊ-CHAIRPERSON:  L-Onor. de Marco.

ONOR. MARIO DE MARCO: Jekk ma jimpurtax se nirriferi għal paġna 11 tar-rapport tal-NAO, fejn hemm pie chart li tgħid minn fejn ġejja t-taxxa miġbura, u laqtitni xi ħaġa li ma nafx jekk hijiex normali jew le. Is-sistema tal-FSS tirrifletti 47% tat-taxxa miġbura, mentri l-provisional tax, li hija t-taxxa miġbura mis-self-employed u mill-kumpaniji lokali li jħallsu bil-35%, tirrifletti 24% tat-taxxa miġbura. Dik il-perċentwali hija paragunabbli ma’ ta’ pajjiżi oħrajn fejn għandek ekonomija żviluppata? Barra minn hekk, hija normali, jew hija sitwazzjoni li forsi tirrifletti under declaration min-naħa tas-self-employed u tal-kumpaniji?

IS-SUR PAUL ZAHRA: Comparison ma’ pajjiżi oħra m’għandix hawnhekk, jiġifieri ma tantx nista’ nagħtik risposta diretta għaliha. Li nista’ ngħidlek huwa li l-kumpaniji jinkludu wkoll l-ICTUs, li wkoll huma kumpaniji. Jiġifieri għandek element ieħor...

ONOR. MARIO DE MARCO: Ma jidhirlix, għax l-ICTUs huma għalihom. 

IS-SUR PAUL ZAHRA: Jien qed ngħid għall-kumpaniji. 

ONOR. MARIO DE MARCO: Imma fir-rapport il-kumpaniji huma taħt il-provisional tax, mentri l-ICTUs huma biss tal-international taxation. 

IS-SUR PAUL ZAHRA: Eżatt.

ONOR. MARIO DE MARCO: Fil-fatt fil-paġna ta’ wara hemm li l-provisional tax tkopri anke l-corporate tax miġbura proviżjonalment. 

IS-SUR JOSEPH CARUANA: Ma naħsibx li naqblu li nikkumparaw tajjeb ma’ pajjiżi oħra, għax 47% huma ta’ dawk li jibagħtu r-return. Jiġifieri hemmhekk għandna an issue in compliance li ilha ġejja over the years. L-iktar li rnexxielna nitilgħu f’din l-aħħar sena huwa 56%.  Il-problema hija li hemm 50% tal-cohort tal-kumpaniji jew self-employed li lanqas biss jibagħtu return. Jiġifieri hemmhekk għandek bejn 53% u 55% ta’ kumpaniji attivi li lanqas biss jibagħtu r-return tagħhom u allura aħna lanqas nafu x’qed jagħmlu.  U dak huwa riskju anke għall-pajjiż, li nenfasizzaw f’kull mission li jkollna, kemm mal-IMF u anke mal-FATF, u li għandna bżonn nindirizzaw. Aħna għamilna eżerċizzju fejn ktibna lil dawk il-5,000 li ma bagħtux ir-return tal-2024, u minnhom irrispondew ftit iktar minn 900. Jiġifieri hemmhekk we have an issue, and we are trying to understand the behaviour biex naraw li dawk l-ammonti jonqsu, almenu b’tali mod li niġu nikkumparaw ma’ pajjiżi barranin. Biex niġu within the international standards – u aħna nqabblu mal-pajjiżi tal-Unjoni Ewropea – irridu nqarrbu t-80%.

ONOR. MARIO DE MARCO: 80% li jibagħtu r-return.  Naqblu?

IS-SUR JOSEPH CARUANA:  Hekk hu.

ONOR. MARIO DE MARCO:  Però t-taxxa miġbura mis-self-employed u mill-kumpaniji, meta kkomparata ma’ dawk il-pajjiżi li nikkomparaw magħhom...  Is-self-employed u l-kumpaniji qed jikkontribwixxu għal 24% tat-taxxa totali miġbura. Barra minn Malta, dak il-persentaġġ huwa ogħla, huwa l-istess, jew huwa inqas? Jien qiegħed narah baxx, però jien m’iniex ekonomista.

IS-SUR JOSEPH CARUANA:  Huwa baxx imma huwa reali f’kuntest lokali. 

ONOR. MARIO DE MARCO: Però pparagunat ma’ pajjiżi oħrajn, huwa baxx. 

IS-SUR JOSEPH CARUANA:  Il-probabilità hija li huwa baxx.

ONOR. MARIO DE MARCO: F’pajjiżi oħrajn kemm tkun il-kontribuzzjoni tat-taxxa mħallsa mis-self-employed u l-kumpaniji? Tkun viċin l-40%? Qed nistaqsi biex ikollna idea. 

IS-SUR PAUL ZAHRA: Kif diġà għedt, jien m’għandix dawk iċ-ċifri, imma nista’ ngħid li it would be higher. 

ONOR. MARIO DE MARCO: How much higher?

IS-SUR PAUL ZAHRA:  Naħseb it would be one-third or more. 

IĊ-CHAIRPERSON: 33% over. 

ONOR. MARIO DE MARCO: Ilbieraħ, meta kien qed jiġi intervistat il-Ministru Caruana, għamel dikjarazzjoni, li għamlet ukoll daqsxejn ta’ headline u ġiet rappurtata lbieraħ u llum, dwar ir-ristoranti, fejn qal li l-average tax paid hija ta’ €4,500. Fl-istess ħin inti kont qed tgħidilna li tul dawn l-aħħar snin is-sistemi ġew imtejba. Jien naħseb li r-reazzjoni inizjali ta’ ħafna nies hija: is that it!? Allura naħseb li għandna bżonn nifhmu, anke fil-kuntest ta’ dawn id-dikjarazzjonijiet, x’inhi r-raġuni ta’ dak l-ammont li indika l-Ministru. Hija sitwazzjoni ta’ under declaration?  Hija sitwazzjoni ta’ settur li sejjer ħażin?  Hija sitwazzjoni ta’ ineffiċjenza fil-ġbir ta’ informazzjoni? Ovvjament mhuwiex ġust li wieħed sempliċement jaqbad u jagħmel reazzjoni li qisu hemm under declaration mingħajr ma wieħed jagħmel analiżi ta’ jekk is-settur huwiex sejjer tajjeb jew le, għax we have to go beyond the headline. Naħseb li l-importanza ta’ data hija l-ewwel nett biex tiddetermina kemm hija reali jew tirrifletti r-realtà, biex imbagħad tindirizza x’inhi r-root tal-problema, għax jekk ir-root tal-problema hija under declaration is-soluzzjoni hija mod, mentri jekk ir-root tal-problema hija li s-settur sejjer ħażin, is-soluzzjoni hija waħda ekonomika. Allura ovvjament wieħed għandu jifhem dik id-data, biex minn hemmhekk wieħed imur għal soluzzjoni. Ħalli ngħaddi għal punt ieħor li jirrigwarda t-taxxa miġbura mill-ICTU.

Sur Zahra, hawnhekk inti għandek li nġabru €231 miljun qabel ir-refunds, għax imbagħad aktar ‘il fuq hemm indikat li r-refund miġbur huwa ta’ €88 miljun. Dan ifisser li allura l-bilanċ ta’ taxxa miġbura minn attività internazzjonali mhijiex ta’ €231 miljun, imma hija €143 miljun. Dan ifisser li l-kontribuzzjoni tal-ICTU mhijiex 14% iżda hija saħansittra inqas. U hawnhekk nerġa’ nistaqsi jekk din hijiex normali. Ma nafx għaliex imma l-impressjoni li kelli kienet li l-persentaġġ ta’ taxxa internazzjonali fit-totalità ta’ taxxa miġbura kienet se tkun ogħla. Dan kien hekk għax inzertat sena ħażina, jew għax fir-realtà l-kontribuzzjoni hija ta’ madwar 12%? 

IS-SUR PAUL ZAHRA: Jien għedt li f’dak li għandu x’jaqsam ma’ setturi differenti u compliance magħhom, sar ħafna, però għad hemm ħafna affarijiet xi jsiru, u għamilt riferenza żgħira għas-software li d-Dipartiment investa fih, l-SAS, li abbażi tiegħu llum id-Dipartiment għandu profil aħjar tal-performance tas-setturi, u min jikkostitwixxi xiex. Qabel, id-Dipartiment ma kellux dik l-għodda, u dak l-eżerċizzju kien ħafna labour intensive, mentri llum is-SAS database li għandu d-Dipartiment hija populated bid-data tal-VAT u tal-income tax, u allura huwa faċli li wieħed jara l-input u l-output tas-setturi biex ikun jaf settur kif inhu sejjer. Ir-riżultat preliminari li joħroġ minn dan l-eżerċizzju huwa li hemm ħafna xi jsir biex wieħed jiġbor it-taxxa. Fil-fatt x’ħin id-Dipartiment ra l-ewwel ċifri, kważi kważi reġa’ beda jiċċekkja ħalli jara kemm dawk iċ-ċifri li qed joħorġu minn dan is-software huma veritieri jew le, għax jekk inti għandek ċertu input, l-output irid jidher x’imkien, ma jistax jibqa’ stock hemmhekk indefinit. Mingħajr m’għandi ċifri nista’ ngħid li everybody does the effort to minimize the tax liability, kemm tax avoidance, u anke kien hawn min imur lil hinn minn tax avoidance. Aħna m’aħniex eċċezzjoni. Iktar kemm ikollok setturi terzjarji, pereżempju, bħat-turiżmu, aktar jippresta ruħu għal din it-tip ta’ imġiba, għax ikunu cash based sectors, u aktar ma jkun cash based sector – kullimkien mhux hawnhekk biss – aktar se jkun hemm element ta’ informal economy ġo fih. Allura as a result se jkollok setturi li mhux bilfors il-performance tagħhom tkun ħażina, kulħadd ikun qed jara li l-performance mhijiex daqstant ħażina, imma ma jfissirx li jkunu qegħdin iħallsu t-taxxa in relation to that performance. M’iniex qed ngħid li dak l-eżerċizzju li semmejt inti ma rridx nagħmlu, anzi qed nirrifletti fuqu, però dan l-eżerċizzju tas-SAS illum qed jagħtina għodda addizzjonali, parametri speċifiċi fuq setturi individwali, u allura d-Dipartiment se jkun f’pożizzjoni li jagħmel anke follow-up. Forsi llum qegħdin nittestjaw il-parametri, però d-Dipartiment illum għandu għodda f’idejh li jista’ jużaha b’mod għaqli biex jara jekk id-dikjarazzjonijiet ta’ dak li jkun humiex jirriflettu nuqqas ta’ attività ekonomika, jekk huwiex uniku f’cohort, jew huwiex parti minn dak il-cohort li sejjer lura, jew forsi mhux għax is-settur ikun sejjer ħażin imma għax hu sejjer ħażin, jew qed jiddikjara li sejjer ħażin. Dik l-għodda ma tantx kellna disponibbli qabel, imma llum bid-diversi parametri li jeżistu f’dan l-analytical software, id-Dipartiment għandu għodda ħafna iktar b’saħħitha biex jagħmel dak l-assessment, u allura jkun f’pożizzjoni aħjar li jagħmel follow-up għall-compliance. U qed naraw li diversi operaturi qed jirrealizzaw dan u waħedhom qed jgħidu li perhaps it pays to move in a situation where they are compliant. 

ONOR. MARIO DE MARCO: U għal dak li jirrigwarda l-ICTU?

IS-SUR PAUL ZAHRA:  Ir-revenue mill-ICTU jvarja wkoll minn sena għall-oħra, u minħabba li għandna kumpaniji li huma kbar, jaf ikollok kumpanija kbira li f’sena partikolari tagħtik revenue kbir. Fid-data tal-2020 ma nafx jeżistux minn dawn, imma l-Kummissarju żgur jaf li in any given year, the performance of one or two companies – li d-deċiżjoni kultant lanqas tiddependi mill-performance tal-kumpanija għal dik is-sena, imma deċiżjoni tad-distribution of profits jew le – tagħmel differenza kbira x’revenue jidħol mit-taxxa f’dik is-sena partikolari.

ONOR. MARIO DE MARCO: Però, kemm tikkontribwixxi, on average, l-ICTU mit-taxxa li aħna niġbru?

IS-SUR PAUL ZAHRA:  M’għandix ċifri hawnhekk, imma naħseb li iktar mill-14% li hawn hawnhekk. 

IĊ-CHAIRPERSON: In segwitu tad-domanda, bħala Kumitat tajjeb li jkollna indikazzjoni ta’ perjodu ta’ snin, sabiex wieħed ikun jista’ jikkumpara sena b’sena kif tkun il-medja. Mela b’riferenza għat-tabella li hemm f’paġna 11, il-Kumitat qed jitlob il-persentaġġi tal-kategoriji fil-gross income tax categories għal dawn l-aħħar ħames snin, sabiex isir eżerċizzju komparattiv. 

IS-SUR PAUL ZAHRA: Mhux problema.

IĊ-CHAIRPERSON: L-Onor. Muscat.

ONOR. ALEX MUSCAT: Fir-rapport jiġi identifikat, anke bħala parti mir-riforma, jew rivoluzzjoni siekta kif sejjaħtilha inti, staff complement – u hawnhekk naħseb li huwa kompitu tiegħek ukoll bħala Segretarju Permanenti – li possibbilment jiċċaqlaq minn branka għal oħra, minn entità għal oħra, u anke li tkompli tikber. X’qed isir f’dak is-sens? L-użu tat-teknoloġija, u l-użu ta’ ċerta għodda li forsi qabel ma kellkomx, kemm qed iħaffef u jżid il-produttività tagħkom stess?

IS-SUR PAUL ZAHRA:  M’hemmx dubju li t-teknoloġija, ġaladarba hija stabbilita, se żżid l-effiċjenza. Veru li teħodlok iż-żmien to set it up, però ġaladarba it is set it up tagħtik l-effiċjenzi. Dan qed jinħass f’oqsma differenti, però bl-investiment addizzjonali li se nagħmlu se jkun hemm a major improvement. L-istaff jibqa’ l-unika riżorsa relevanti għad-Dipartiment tat-Taxxa. Li hu żgur huwa li jsir investiment qawwi fl-istaff, anke bil-parteċipazzjoni ta’ staff members b’mod regolari fi training sessions at EU level. Hemm numru ta’ programmi ta’ taħriġ li l-uffiċjali tad-Dipartiment tat-Taxxa f’oqsma differenti jattendu għalihom b’mod regolari.  Normalment il-Gvern ibati biex jikkompeti mal-privat, minħabba s-salarji, imma li qed nara jien f’ċerti oqsma huwa – u din hija pożittiva – li qed ikollna professjonisti li ġejjin mill-privat, jiġifieri mhux professjonisti li ġejjin mill-Università, imma professjonisti li kienu fil-privat li jiddeċiedu li jitilqu mill-privat u jmorru jaħdmu d-Dipartiment tat-Taxxa. U dik hija xi ħaġa li rridu nkomplu naħdmu fuqha għax hija importanti. Huwa żgur ukoll li għandek a shift bid-diġitalizzazzjoni, jiġifieri filwaqt li hemm xogħol għan-nies kollha li hemm fid-Dipartiment tat-Taxxa, u se jibqa’ jkun hemm xogħol għan-nies kollha li hemm, as we go along, se jkun hemm domanda ħafna akbar għal nies li għandhom ċertu technical background, għax anke d-diġitalizzazzjoni se ġġielgħek tagħmel hekk. Dak li huwa plain sailing jibqa’ miexi, bħalma qed jiġri fil-każ tal-impjegati, però mbagħad fejn għandek każijiet ta’ business, jew każijiet kbar, trid staff bi professional background li jkunu nies imħarrġa b’mod li jkunu jistgħu jaħdmu ma’ dawk il-kumpaniji u individwi b’mod iktar interattiv u professjonali. Fil-fatt anke fl-istruttura li wieħed qiegħed iħares lejha u jibni, hemm il-kunċett tal-large taxpayers. Minbarra li għandna l-Final Settlement System (FSS), li qiegħda tissimplifika ħafna l-ħajja ta’ ħafna nies, li uħud minnhom lanqas għandhom għalfejn jimlew il-formula tat-taxxa, qegħdin ukoll nagħmlu distinzjoni bejn dawk li huma kbar ħafna, u l-kumplament, għax min huwa kbir ħafna għandu kumplessitajiet oħra. Allura hemmhekk inħoloq focus fid-Dipartiment tat-Taxxa biex jiffukaw fuq dawn il-large taxpayers.  Jiġifieri hemm evolution tat-tip ta’ riżorsi li għandna bżonn, però definitely qed nagħmlu training and retraining tan-nies għax min qiegħed hemmhekk għandu futur li jibqa’ jaħdem hemmhekk.

IĊ-CHAIRPERSON: Grazzi. L-Onor. Graham Bencini, l-aħħar sett ta’ domandi.

ONOR. GRAHAM BENCINI:  Sur Caruana, jekk m’iniex sejjer żball, inti għedt li d-dipartiment jaf li hemm 50% tal-kumpaniji li ma ssottomettewx tax return, imma li huma attivi.  U din tinkwetani ftit. X’qed isir min-naħa tagħkom dwar dawn in-nies li intom tafu li huma attivi, imma li qegħdin jirrifjutaw li jagħmlu submission tat-tax return?
IS-SUR JOSEPH CARUANA: Nafu li huma attivi għax ma ġewx ikkanċellati mill-MBR, mhux għax nafu fiżikament...

ONOR. GRAHAM BENCINI: Mela mhux neċessarjament huma attivi imma jeżistu. Hemm differenza bejn li jeżistu u li jkunu attivi, għax li jkunu attivi u ma jibagħtux return, lili tinkwetani. Li jeżistu hija differenti.

IS-SUR JOSEPH CARUANA: Korrett. 

IĊ-CHAIRPERSON: Għal kemm-il sena...

IS-SUR PAUL ZAHRA: Li se nkunu qed nagħmlu għal min għadu attiv – meta ngħidu attiv jiġifieri għadu jeżisti, biex nibqa’ inżomm...

ONOR. GRAHAM BENCINI: Għalija jkun attiv min ikun għadu qed jagħmel it-tranżazzjonijiet. Min jeżisti mhux neċessarjament ikun attiv.

IS-SUR JOSEPH CARUANA: Ħafna drabi  jkun għadu jissottometti l-financial accounts lill-MBR imma ma jibgħatx returns lid-Dipartiment tat-Taxxa. (Interruzzjonijiet) Naħseb li ħafna drabi l-accountants tant ikollhom x’jagħmlu li ma jibagħtux ir-returns. (Interruzzjonijiet) Waħda mir-raġunijiet. 

ONOR. GRAHAM BENCINI: Ħu paċenzja, tiġġeneralizzax fuq l-accountants! 

IS-SUR JOSEPH CARUANA: La għamilt id-domanda...  Li se nkunu qegħdin nagħmlu hu li għall-ewwel darba se nkunu qed infittxuhom kriminalment talli ma bagħtux ir-return.

ONOR. GRAHAM BENCINI: Lill-accountants?

IS-SUR JOSEPH CARUANA: L-accountant jiżloq minnha. 

ONOR. GRAHAM BENCINI: Id-direttur huwa responsabbli mhux l-accountant.

IS-SUR JOSEPH CARUANA: L-accountant jiżloq minnha għax l-accountant jibgħat ir-return biss, imma mbagħad jeħel id-direttur. 

IĊ-CHAIRPERSON: Semmejt li 50% ma jissottomettux ir-return.  Għal-liema sena kont qiegħed tirriferi?  Jew qed tirriferi għal medja ta’ snin?

ONOR. GRAHAM BENCINI: Is-sena l-oħra kien hemm 50%.

IĊ-CHAIRPERSON: U kif inhuma paragunabbli mas-snin ta’ qabel? 

IS-SUR JOSEPH CARUANA:  Tlajna ftit. Kienet 48% u tlajna ftit, però we are struggling to... Ħafna minnhom għandhom returns passivi, allura se nkunu qegħdin inħarsu lejn l-iktar waħda riċenti biex jekk kemm-il darba... Qed nagħmlu dan biex fl-aħħar mill-aħħar nifhmu d-diffikultajiet tagħhom ħalli mbagħad nersqu biex nagħmlu... Fil-fatt emendajna wkoll il-Liġi tat-Taxxa biex kumpaniji żgħar ma jkollhomx bżonn audited accounts, biex ġejna in line mal-Att dwar il-Kumpaniji u allura ma jkunx hemm an added burden li kull kumpanija jkollha audited accounts.

ONOR. GRAHAM BENCINI: Fil-fatt kont se ngħid li kien hemm alignment bejn l-Income Tax Management Act u l-Companies Act.

IĊ-CHAIRPERSON: Hawn aktar domandi?  Ma jidhirx li hawn, għalhekk nirringrazzjakom ħafna talli kontu magħna u tal-informazzjoni li qsamtu ma’ dan il-Kumitat. 

Qabel ma naġġornaw irrid nerġa’ mmur lura għall-korrispondenza li semmejt fil-bidu, però qabel nagħmel dan se nsemmi korrispondenza oħra li rċevejna waqt li kienet għaddejja din il-laqgħa mingħand is-Sur Kevin Mahoney, Segretarju Permanenti fil-Ministeru għall-Kultura, l-Artijiet u l-Gvern Lokali, fejn għaddielna risposta dwar dak li konna tlabna mingħand l-MFC, li tgħid hekk:

“In reference to our clarification dated 25 February 2025 regarding the €7.2 million infrastructure expenditure incurred between 2019 and 2022, as highlighted in the NAO’s Performance Audit, the Malta Film Commission had presented a detailed breakdown of the total expenditure by category. 

Each commitment number submitted corresponds to a specific transaction. As already indicated in our reply of 25 February 2025, the disbursements were effected directly by the Ministry to duly vetted suppliers and service providers, in line with established procedures. Further payments were executed by the Malta Film Commission upon receipt of the allocated funds from the Ministry, also in accordance with standard procedures. 

We hereby reconfirm that all allocated funds were utilised strictly for their intended purpose and in full adherence to the applicable public sector governance and accountability standards.”.

Din hija ffirmata mis-segretarju privat tal-Kummissarju għall-Films. Jien se nerġa’ nirrepeti dak li kien talab il-Kumitat, u ċjoè spjega għan-nefqa ta’ €7.2 miljun. Kienet waslet għandna informazzjoni min-naħa tal-MFC li turi l-ammont u n-numru ta’ riferenza,  però wara li waslet dik il-korrispondenza – niftakar li ma konniex f’din il-kamra, imma konna f’kamra oħra f’dan il-Parlament – konna tlabna breakdown spjegat – u m’iniex se nerġa’ nirrepeti d-dettalji għax hemm it-transcript – fosthom id-dati u għalxiex kienet l-ispiża. Qed nagħmel din l-insistenza għax ilna minn Frar nistennew din l-informazzjoni, għamilna numru ta’ tentattivi, u nemmen li hemm bżonn l-aħħar forma ta’ avviż qabel ma l-Kumitat imur għand l-Ispeaker sabiex jitolbu jieħu l-passi neċessarji ħalli jkollna l-informazzjoni li dan il-Kumitat ilu jitlob minn Frar li għadda. Nerġa’ nirriafferma l-pożizzjoni tal-Kumitat, u ċjoè li kienet intalbet dik l-informazzjoni u bħala Kumitat nippretendu kollaborazzjoni sħiħa min-naħa tal-entitajiet governattivi kollha. Jiġifieri aħna qed nesiġu li jkun hemm informazzjoni spjegata kif mitluba minn dan il-Kumitat, imbagħad nimxu minn hemmhekk, nisperaw għall-aħħar darba. 

L-Onor. Alex Muscat.

ONOR. ALEX MUSCAT: Mr Chairman, f’idejja għandi t-transcript – u nirringrazzja lis-Segretarja tal-Kumitat li sabitha – ta’ meta konna tkellimna dwar dan, lura fi Frar ta’ din is-sena, u jien stess kelli bżonn niffriska l-memorja. Niftakar – u dan tennejtu fil-bidu – li dik l-informazzjoni li konna tlabna kienet waslet. Erġajna għamilna l-istess mistoqsija  u erġajna rċevejna l-istess risposta. Jiġifieri biex inkunu preċiżi u ma nagħtux l-impressjoni li hemm xi entità pubblika li b’xi mod mhijiex qed tirrispondi lill-PAC, jew qed tipprova taħbi xi ħaġa, għax mhux il-każ. L-ispjegazzjoni li konna tlabna kienet intbagħtet bi breakdown dettaljat ta’ kif u fiex intnefqu dawk is-€7.2 miljun. 

IĊ-CHAIRPERSON:  Le, żbaljat.

ONOR. ALEX MUSCAT: Ippermettili.

IĊ-CHAIRPERSON: Żbaljat.

ONOR. ALEX MUSCAT: Ippermettili nagħmel il-punt tiegħi, imbagħad agħmel il-punt li tħoss li għandek iżżid. Konna ngħatajna spjegazzjoni dettaljata ta’ kif intnefqu dawk il-flus min-naħa tal-Ministeru, sintendi taħt id-direzzjoni tal-MFC, u llum qed nerġa’ nara r-risposta li bagħtulna u qed jerġgħu jagħmlu riferenza għall-informazzjoni li diġà għaddewlna fil-25 ta’ Frar fejn qed jagħmluhielna b’mod ċar li mhemm xejn xi jżidu ma’ dik l-informazzjoni li kienu tawna. 

IĊ-CHAIRPERSON: Kienet saret talba mill-PAC, waslet ir-risposta u konna ngħatajna forma ta’ excel sheet b’reference number u ammont. Wara li rċevejna dik il-lista, il-PAC kien talab spjega ulterjuri ta’ xi jfissru dawk l-ammonti, u jekk m’iniex sejjer żball, bid-dati... Qed nagħmel riferenza għal dak li kien intqal fil-Kumitat, kelma b’kelma, ta’ x’konna tlabna. Dik il-lista aġġornata qatt ma waslet quddiem il-PAC, u għalhekk qed isiru r-reminders għal dik l-informazzjoni li ntalbet. Jiġifieri, biex nirrikapitolaw, kienet intbagħtet talba biex ikollna spjega bi breakdown tas-€7.2 miljun, intbagħtet lista b’ammonti u b’reference numbers għal dawk l-ammonti, però wara li waslet dik il-lista l-PAC kien talab li dawk l-ammonti  bir-reference numbers ikunu aġġornati dwar fuqhiex sar dak l-infiq, u d-dati. Din l-informazzjoni tal-aħħar qatt ma kienet waslet, u fuq dik qed issir it-talba, jiġifieri biex tiġi spjegata dik l-excel sheet li kienu bagħtu, li kien fiha reference numbers u ammonti u li l-PAC kien talab iktar spjega fuqha. 

ONOR. ALEX MUSCAT: Illum qed naraw li waslet din l-ispjegazzjoni ulterjuri. 

IĊ-CHAIRPERSON: Mhux spjegazzjoni bagħat, imma bażikament qalilna li ma jridx jipprovdi l-informazzjoni li talab il-PAC, għax qed jgħidilna li qed jistrieħu fuq l-informazzjoni li waslet qabel intalbet il-breakdown. Jekk hemm oġġezzjoni min-naħa tal-MFC jgħidulna. Nixtieq niċċara punt għax inti, Onor. Muscat, għedt li min-naħa tal-Ministeru, u jien irrid ngħid li  l-Ministeru qed jiġi nvolut għax il-korrispondenza mill-Ministeru qed tasal, però fl-aħħar mill-aħħar l-MFC iridu jipprovdu din l-informazzjoni. 

ONOR. ALEX MUSCAT: Qed nippreċiżaha għax fil-korrispondenza, fl-ispjegazzjoni ulterjuri li tawna, qed jagħmluha ċara li wara li jkunu għamlu vetting ta’ kull kont li jkun inħareġ mill-MFC, id-disbursement effettivament ikun qed isir mill-Ministeru. Fil-fatt qed jgħidu li “disbursements were effected directly by the Ministry to duly vetted”, jiġifieri jien għamilt ir-riferenza għall-ministeru wara li qrajt din il-korrispondenza li nbagħtitilna.

IĊ-CHAIRPERSON: Il-korrispondenza min-naħa tal-Kumitat qed issir mal-Ministeru, għax dejjem hekk isir. 

ONOR. ALEX MUSCAT: Qed naqblu.

IĊ-CHAIRPERSON: F’idejja issa għandi t-tabella li kont qiegħed nirriferi għaliha qabel u wieħed jista’ jara dak li kont qed ngħid, u ċjoè li din turi n-numru tat-tranżazzjoni, li m’għandniex x’inhu n-numru ta’ riferenza, u l-ammont. Però wara li rċevejna dik il-lista konna tlabna spjega tad-dati meta ntnefqu u fiex intnefqu, liema dettalji sal-lum għadhom  ma waslux. Jien qed nibqa’ mad-deċiżjoni tal-Kumitat... (Interruzzjonijiet) Iva mela, j’alla jekk mhux dakinhar stess kien, għax, jekk m’iniex sejjer żball, talab dakinhar u ssenjalajniha dakinhar stess. Apparti l-prova biex jissostanzjaw. L-Onor. Graham Bencini qed jiġbidli l-attenzjoni u anke fl-email qiegħda spjegata. Il-Kumitat kien talab il-prova ta’ dawk it-tranżazzjonijiet. 

ONOR. ALEX MUSCAT: Se nikkwota mit-transcript, biex inkunu preċiżi, fejn intqal hekk:

“Il-Kumitat talab rendikont ta’ kif u fiex intnefaq l-ammont ta’ €7.2 miljun li ngħatat fil-baġit tal-Malta Film Commission.”.

Jiġifieri dawn ikopru s-snin 2019 u 2023. Jiena dakinhar kont ippreċiżajt li jekk se nerġgħu nagħmlu l-istess mistoqsija għandna l-ispjegazzjoni u l-breakdown tas-€7.2 miljun. Issa aħna erġajna għamilna l-istess mistoqsija.

IĊ-CHAIRPERSON: Le. 

ONOR. ALEX MUSCAT:  It-transcript hekk qed jgħid.

IĊ-CHAIRPERSON: Hemm it-transcript ta’ dakinhar meta waslet l-informazzjoni u aħna erġajna tlabna informazzjoni ulterjuri. Il-bqija konna tlabna – u hawn l-email hawnhekk –.... Però apparti l-email, jekk tara x’kien intqal fil-Kumitat wara li rċevejniha... Inti qed tikkwota meta saret it-talba l-ewwel darba.

ONOR. ALEX MUSCAT: Le, li qed turini s-Segretarja hija tat-tieni darba. Jiġifieri aħna kellna dik l-informazzjoni f’idejna...

IĊ-CHAIRPERSON: Waslet din il-lista bir-reference number u l-ammonti...

ONOR. ALEX MUSCAT:  U konna analizzajniha. 

IĊ-CHAIRPERSON: Le, lanqas analizzajniha. Dakinhar stess konna għednilhom li għandna bżonn informazzjoni ta’ xi jfisser dan ir-reference number, meta ntnefqu u l-prova tagħhom, għax kif waslet ftaħniha u għedna “dawn x’inhuma?”. U kienu spjegawlna x’inhu dak ir-reference number. Insejt min kien ix-xhud.  (Interruzzjonijiet)  Iva, kien l-ex Permanent Secretary, is-Sur Anthony Gatt. Kien tana spjegazzjoni ta’ x’inhu dak ir-reference number u kif jiġi allokat u kollox, però aħna konna tlabna informazzjoni oħra, u dik l-informazzjoni sal-lum ma waslitx. 

ONOR. GRAHAM BENCINI: Inkluż l-invoices.

IĊ-CHAIRPERSON: Inkluż il-prova tal-ħlas u t-talba għall-ħlas. 

ONOR. GRAHAM BENCINI: Iva, niftakar.

IĊ-CHAIRPERSON:  Ħalli naqra mit-transcript.  Dakinhar li rċevejna l-email – kien waqt il-laqgħa stess – kien qed jixhed is-Sur Anthony Gatt u jien kont għedt hekk:

“Sur Gatt, l-MFC kienet ġiet allokata €7.2 miljun, over an amount of years, biex tonfoqhom bħala kapitali. Mill-informazzjoni li għadna kif irċevejna ftit tal-ħin ilu xorta m’iniex kuntent, għas-sempliċi raġuni li kulma ngħatalna huma biss l-ammonti u l-commitment number, mhux fuqhiex intnefqu l-flus.  Ma nafx jekk intix aware ta’ dak li tlabna aħna.”. 

Imbagħad baqgħet għaddejja l-konverżazzjoni u konna erġajna għamilna t-talba żgur. Qed nagħmel riferenza għal dak li kien intqal u l-Kumitat jibqa’ ma’ dak li ġie deċiż. Nagħmlu hekk? L-Onor. Alex Muscat.

ONOR. ALEX MUSCAT: Daparti tiegħi, jiġifieri daparti n-naħa tal-Gvern, qed naraw li għamilna mistoqsija  u ngħatajna rendikont ta’ kif ġew minfuqa €7.2 miljun fuq  dik il-medda ta’ erba’ snin. Għamilna mistoqsijiet addizzjonali, kif rajna flimkien, reġgħet ġiet l-ispjega, anke wara l-ispjegazzjonijiet li qed nara li kien tana l-Permanent Secretary...

IĊ-CHAIRPERSON: Dakinhar stess kien obbliga ruħu li se jagħtina risposta. Mhux hu, biex inkun ċar, però kienu ċari li...

ONOR. ALEX MUSCAT: Jien qed nara r-risposti li ntbagħtu, jiġifieri qed nara b’mod ċar li dak li staqsejna ngħatajna t-tweġiba tiegħu.

IĊ-CHAIRPERSON: Le, le.

ONOR. ALEX MUSCAT: Jekk qed iħossu li  m’hemmx għalfejn iżidu iktar ma’ dak li tawna, m’iniex qed nifhem għalfejn din l-insistenza tagħna biex nibqgħu nistaqsu xi ħaġa addizzjonali li jien stess lanqas qed nifhem eżattament x’inhi. 

IĊ-CHAIRPERSON: Nassumi li dakinhar kont preżenti, Onor. Muscat. 

ONOR. ALEX MUSCAT: Iva, u għalhekk erġajt fittixt it-transcript.

IĊ-CHAIRPERSON: Dakinhar stajt toġġezzjona, però ma oġġezzjonajtx. Dakinhar il-Kumitat kien qabel.

ONOR. ALEX MUSCAT: Imma rajt jien x’kont għedt.  Qed nitolbu l-istess informazzjoni.  Reġgħet ġiet. 

IĊ-CHAIRPERSON:  Le, m’aħniex qed nitolbu l-istess informazzjoni.

ONOR. ALEX MUSCAT:  Allura issa se nerġgħu nitolbu l-istess informazzjoni? Tajjeb li nkunu ċari.
IĊ-CHAIRPERSON: Se nkun ċar ħafna. Il-Kumitat kien talab breakdown ta’ €7.2 miljun. Għadni kif urejtek tabella bi tliet kolonni, bir-reference number...

ONOR. ALEX MUSCAT: Li kienet il-breakdown ta’ €7.2 miljun.

IĊ-CHAIRPERSON: Agħtini ċans jekk jogħġbok. It-tabella kien fiha r-reference number, il-currency u l-ammont. Dakinhar – u għadni kif qrajtlek kelma b’kelma – konna għedna li dawn għalina ma jfissru xejn, għax hemm bżonn spjega bid-data, fiex intnefqu, u prova ta’ dak il-ħlas. Wara li tlabna, dik l-informazzjoni qatt ma ġiet lura, mhux ma ġietx risposta għaliex risposti ġew, però qatt ma ngħatat dik l-informazzjoni mitluba mill-Kumitat. Issa inti taf bħali, li jekk ikun hemm talba minn dan il-Kumitat, awtoritajiet u entitajiet governattivi huma obbligati jirrispondu lil dan il-Parlament. Qed inkun ċar. Il-Kumitat kien qabel u ddeċieda li għandha ssir dik it-talba, u mxejna.

ONOR. ALEX MUSCAT: Jien qrajt mit-transcript x’kont  għedt. Jidher li ma kenitx ċara x’se tkun it-talba. 

IĊ-CHAIRPERSON: U x’ma kenitx!

ONOR. ALEX MUSCAT:  Jien rajt x’għedt jiena dakinhar stess. Jien qed nagħmilha ċara, għan-nom tal-Gvern, li  dak li tlabna rċevejnih bi breakdown ċar u dettaljat ta’ fiex intnefqu dawk il-fondi fuq medda ta’ snin li ntnefqu fihom. Reġgħet ġiet spjegazzjoni ulterjuri, apparti l-preżentazzjoni li kienet saret hawnhekk, u ma nħossux li hemm għalfejn nibqgħu nġebbdu fuq din il-materja. Jiġifieri qegħdin inkunu kategoriċi. 

IĊ-CHAIRPERSON: Fil-fatt hawnhekk kellna spjega ta’ xi jfisser commitment number għas-servizz tal-pagament. 

ONOR. ALEX MUSCAT: Min-naħa tal-Permanent Secretary, Anthony Gatt.

IĊ-CHAIRPERSON: Ħalli naqra eżatt mit-transcript:

“Allura jekk m’hemmx diffikultà mmorru għat-talba oriġinali tagħna, u ċjoè li mal-lista li ntbagħtet ikun hemm id-dettalji ta’ lil min tħallsu, ir-raġuni għall-ħlas u l-konsiderazzjoni.  Milli jidher ix-xogħol diġà sar, allura kemm jiżdiedu d-dettalji ta’ lil min sar il-pagament, id-dati tal-ħlas...”.

ONOR. ALEX MUSCAT: Irridu nikkonstataw, għax forsi għadna ma vverbalizzajniex, li hawnhekk hawn...  

IĊ-CHAIRPERSON: Ħalli nikkjarifika dak li għedt jien biex niċċaraha. Qegħdin nitolbu għad-data tal-ħlas, il-konsiderazzjoni, lil min tħallsu l-flus u kopja tal-invoice annessa.

ONOR. ANDY ELLUL: Biex nifhmu eżatt, dan fuq l-email li rċevejna...

IĊ-CHAIRPERSON: Fuq din l-ittra fejn bagħatulna l-ispjega. 

ONOR. ALEX MUSCAT: Minn din l-ispjega li għandna hawnhekk qed nifhmu – għax naħseb li għadna ma tkellimniex biżżejjed fuqha – li hawn spjegazzjoni dettaljata u rendikont tal-capital expenditure tal-MFC mill-perjodu 2019 sal-2022 li jidher b’mod ċar li huwa accounted for. M’għandniex problema li over and above nagħmlu dawn il-mistoqsijiet sussegwenti.

IĊ-CHAIRPERSON: Mhux over and above; kienet diġà fit-talba oriġinali.

ONOR. ALEX MUSCAT: Aħna tlabna biex jagħtuna spjegazzjoni...

IĊ-CHAIRPERSON: Konna tlabna għall-proof of payment, imma ma waslux.

ONOR. ALEX MUSCAT: Aħna tlabna spjegazzjoni għax uħud mill-Membri ta’ dan il-Kumitat ħasbu li kien hemm xi ammont ta’ capital investment li b’xi mod ġie żmarrit.  Jiġifieri hawnhekk qed inserrħu rasna li... 

IĊ-CHAIRPERSON: L-argument hawnhekk hu li, kif ġie spjegat mill-NAO, kien hemm flus li kienu ddedikati għall-kapital u ma ntnefqux fil-kapital. That is the conclusion għax ovvjament ma nstabux flus fil-bank.

ONOR. ALEX MUSCAT: M’għandniex problema li nagħmlu mistoqsijiet sussegwenti.”.

Jiġifieri dakinhar stess inti kont qbilt li jsiru dawn id-domandi u ovvjament sal-lum għadna ma rċevejniex ir-risposta. 

ONOR. ALEX MUSCAT: Fuq dik m’aħniex qegħdin naqblu. 

IĊ-CHAIRPERSON: Jiġifieri m’intix taqbel fuq x’għedt inti?

ONOR. ALEX MUSCAT: Le, fuq ir-risposta. Inti tal-opinjoni li m’għandniex risposta...

IĊ-CHAIRPERSON: Ma rċevejniex risposta wara dak li għadni kemm ikkwotajt.

ONOR. ALEX MUSCAT: ...u aħna qed ngħidu li hawnhekk għandna risposta bil-miktub b’mod ċar... Biex inkun onest ngħid li kellha tasal qabel, għax naħseb li ċċaqilqu llum għax raw li reġgħet qamet...

IĊ-CHAIRPERSON: F’kull laqgħa qajjimniha waqt il-korrispondenza.

ONOR. ALEX MUSCAT: Imma mill-korrispondenza li urietni s-Segretarja tal-Kumitat, jidher li din intbagħtet illum waqt li konna għaddejjin bil-laqgħa tal-Kumitat.

IĊ-CHAIRPERSON: Le. F’kull laqgħa tal-PAC li kellna minn dakinhar ‘il hawn, waqt il-korrispondenza qajjimna din il-materja u għedna li ma kellniex risposta u jien dejjem appellajt sabiex ikun hawn kollaborazzjoni sħiħa... Jekk tidħol fit-transcripts tara li f’kull laqgħa dejjem nagħmel il-premura...

ONOR. ALEX MUSCAT: Imma li qed ngħidlek huwa l-fatt li rċevejniha llum waqt li konna għadna kif semmejniha, għax probabbli segwewna u bagħtu r-risposta.

IĊ-CHAIRPERSON: ...għall-aħħar talba tagħna.  

ONOR. ALEX MUSCAT: Aħna nħossu li la r-risposta ntbagħtet, mhemmx għalfejn nibqgħu nagħmlu aktar talbiet.

IĊ-CHAIRPERSON: Onor. Muscat, hemm deċiżjoni u l-Kumitat ma jistax imur kontra d-deċiżjoni tiegħu. Dawn huma r-regoli tal-Parlament Malti. Il-Kumitat ħa deċiżjoni u ma jistax imur lura minn dik id-deċiżjoni tiegħu. 

ONOR. ALEX MUSCAT: M’aħniex qed niftehmu. Aħna għamilna mistoqsija u għandna t-tweġiba; taqbel u ma taqbilx magħha, hemm tweġiba. Jekk se nagħmlu mistoqsijiet ulterjuri, aħna qed ngħidu...

IĊ-CHAIRPERSON: Mhux ulterjuri dawn.

ONOR. ALEX MUSCAT: Ulterjuri. Hawnhekk għandna b’mod ċar li hawn spjegazzjoni. Jista’ jkun li l-ispjegazzjoni ma togħġbokx...

ONOR. GRAHAM BENCINI: L-invoices qegħdin fl-ispjegazzjoni?

IĊ-CHAIRPERSON: Le, u lanqas l-informazzjoni dwar lil min tħallsu u fuqhiex intnefqu. 

ONOR. GRAHAM BENCINI: Mela allura għad m’għandniex risposta. 

ONOR. ALEX MUSCAT: Aħna għamilna mistoqsijiet u hawnhekk għandna t-tweġibiet għalihom.

ONOR. GRAHAM BENCINI: Aħna tlabna l-invoices. L-invoices intbagħtu jew le? 

ONOR. ALEX MUSCAT: Hawnhekk għandna risposta għall-mistoqsijiet li saru. Aħna m’aħniex inwaqqfukom milli ġġibu kjarifiċi mingħand l-Ispeaker, eċċ., però li nerġgħu nagħmlu l-istess mistoqsija u se nerġgħu nirċievu...

IĊ-CHAIRPERSON: M’aħniex se nerġgħu nagħmlu l-istess mistoqsija. 

ONOR. ALEX MUSCAT: ...huwa ħela ta’ ħin...

IĊ-CHAIRPERSON: Mhux l-istess mistoqsija.

ONOR. ALEX MUSCAT: ...għall-PAC.

IĊ-CHAIRPERSON: Le. 

ONOR. GRAHAM BENCINI: Qralek it-transcript fejn aħna tlabna l-invoices.

ONOR. ALEX MUSCAT: Kollox sew. 

ONOR. GRAHAM BENCINI: U l-invoices għadhom ma ġewx.

ONOR. ALEX MUSCAT: Jien qed ngħid li l-informazzjoni waslet tard u setgħet waslet qabel, però...

ONOR. GRAHAM BENCINI: Illum waslu l-invoices?

IĊ-CHAIRPERSON: Le.

ONOR. ALEX MUSCAT: ...għandna risposta. Tista’ ma taqbilx mar-risposta, però l-breakdown ta’ kif intnefqu €7.2 miljun ilha għandna minn Frar li għadda.

IĊ-CHAIRPERSON: Le.

ONOR. GRAHAM BENCINI: Onor. Muscat, aħna tlabna l-invoices... (Interruzzjonijiet)

IĊ-CHAIRPERSON: Le, m’għandniex breakdown ta’ kif...

ONOR. GRAHAM BENCINI: Onor. Muscat, aħna tlabna l-invoices, u inti qed tgħid li llum waslet ir-risposta. L-invoices qegħdin mar-risposta, jew le? Jekk le, allura ma waslitx ir-risposta kompluta. 

ONOR. ALEX MUSCAT: Aħna li tlabna hu....

ONOR. GRAHAM BENCINI: L-invoices. Qiegħda fit-transcript. 

ONOR. ALEX MUSCAT: Aħna tlabna l-breakdown ta’ kif intnefqu s-€7.2 miljun. 

IĊ-CHAIRPERSON: Le, għadni kif qrajtlek mit-transcript fejn inti għedt li ma kellekx oġġezzjoni biex tintalab din l-informazzjoni. 

ONOR. ALEX MUSCAT: Qed naqblu li mhux qed naqblu.

IĊ-CHAIRPERSON: Inti m’intix taqbel ma’ dak li għedt inti stess fi Frar 2025. Hekk qed tgħid!

ONOR. ALEX MUSCAT: Qed nagħmluha ċara li aħna għandna spjegazzjoni u breakdown ta’ kif intnefqu dawk is-€7.2 miljun. Issa intom mortu pass oltre li apparti fuqhiex intnefqu, tlabtu wkoll lil min ingħataw dawk il-flus.

IĊ-CHAIRPERSON: U inti dakinhar għedt li ma kellekx oġġezzjoni.

ONOR. ALEX MUSCAT: Hekk hu, u din ingħatajna risposta għaliha, imma intom m’intomx kuntenti biha. 

ONOR. GRAHAM BENCINI: Le, aħna tlabna l-invoices. Qralek it-transcript.

IĊ-CHAIRPERSON: Se nibqgħu nirrepetu.  Qed joħroġ ovvju...

ONOR. ALEX MUSCAT: Se nagħmilha ċara li daparti tagħna, jekk se nibqgħu nkaxkru saqajna fuq l-istess... Għamiltha ċara li din ir-risposta missha waslet qabel. 

IĊ-CHAIRPERSON: It-tkaxkir tas-saqajn mhux minn dan il-Kumitat ġej.

ONOR. ALEX MUSCAT: Le, it-tkaxkir tas-saqajn mhux min-naħa tal-Kumitat, imma aħna ma narawx il-ħtieġa li nibqgħu nġebbdu – il-kelma eżatta – f’din l-issue.  Hawn din ir-risposta ġdida u aħna ma nħossux li hemm għalfejn nagħmlu mistoqsijiet ġodda. 

IĊ-CHAIRPERSON: Il-Kumitat, fi Frar, kien qabel dwar dik il-pożizzjoni. Kien hemm domandi li saru li ma ngħatatx l-informazzjoni għalihom. Il-Membri tal-Gvern, kif  għedt diġà u m’iniex se nerġa’ nirrepeti,  ma kellkomx oġġezzjoni għad-domandi, u l-Kumitat reġa’ bagħat id-domandi li ma kienx hemm risposti għalihom. Għalhekk nemmen li llum fl-4.30 p.m. għandi nitla’ fil-Plenarja, nagħmel riferenza għal dik il-laqgħa, nuri x’kien talab il-Kumitat, u ċjoè l-ammonti, lil min tħallsu u għal xiex intnefqu, flimkien mal-invoices tagħhom, nuri wkoll li kien hemm il-qbil tal-Kumitat, u dawn l-affarijiet għadhom ma waslux minn Frar sal-lum u għaldaqstant nitolbu l-gwida tal-Ispeaker kif jitolbu r-regolamenti tal-Parlament. Qed nifhem li din hija s-sitwazzjoni tal-lum. M’iniex se noqgħod nagħmel  battibekki dwar x’qal dak u x’qal l-ieħor għax it-transcript jitkellem waħdu, u se nkunu qegħdin nitolbu l-gwida fil-Kamra lill-Ispeaker f’dak il-mument. 

ONOR. ALEX MUSCAT: M’għandniex oġġezzjoni li naħdmu hemmhekk, però biex tkun ċara, se tkun qed tagħmel din il-mistoqsija għan-nom tal-Oppożizzjoni, u nitolbok biex tippreċiża dan anke mal-Ispeaker. Jiġifieri l-erba’ Membri...

IĊ-CHAIRPERSON: M’għandi l-ebda problema. 

ONOR. ALEX MUSCAT: Aħna qed nieħdu nota li ġiet l-ispjegazzjoni, qed nagħmilha ċara li din l-ispjegazzjoni, fl-opinjoni tiegħi, imissha ilha li waslet, u li din il-kjarifika li qed titlob...

IĊ-CHAIRPERSON: M’għandna l-ebda problema. 

Nirringrazzja lil kull min ħa sehem f’din il-laqgħa. Il-Kumitat huwa aġġornat għal nhar l-Erbgħa 29 ta’ Ottubru 2025 fis-2.00 p.m. fejn se jkun qed jiġi mistieden jattendi l-Ministru għall-Finanzi, l-Onor. Clyde Caruana. 

Fit-3.11 p.m. il-Kumitat aġġorna. 


